
	УУЛИНШПИГЕЛИЙН ДОМОГ – 2

	(Дэд дэвтэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн “УУЛИНШПИГЕЛИЙН ДОМОГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Уулиншпигель есдүгээр сарын эхний нэгэн өглөө Катлинаас замын хүнсэнд авсан гурван флорин, гахайн хэрчим элэг, талхны булан авч таягаа тулан Долоогийн эрэлд Антверпеныг чиглэн аян замд гарахад Неле унтаж байв.

	Замд тааралдсан элэгний үнэр авсан нэг нохой ер салахгүй дагав. Уулиншпигель хөөвч хойноос нь салахгүй дагасаар байхад нь түүнд хандаж:

	— Хонгорхон нохой минь, сайхан амттай хоол, шавхруу, үлдэц чөмөгтэй яс элбэг дэлбэг байдаг орон гэрээ орхиж ногооны үндэс ч байх нь ховорхон огт танихгүй тэнүүлчтэй адал явдал хөөж яваа чинь дэмий л юм болж дээ. Тэнэг бяцхан нохой минь, миний үгэнд орж эзэндээ буц. Замын хүнд тохиолддог бороо, цас мөндөр, шороон шуургатай салхи, манан, шамарга зэрэг эргэлзээтэй зуушнаас зугтан зайл. Гэрийнхээ голомтыг сахин тайван сууж бадран ноцох галынхаа дэргэд цагариглан хэвтээ. Харин би ганцаараа шавар шавхай тоос шороо, хүйтэн халуун дундуур өнөөдөр халуунд халж, маргааш хүйтэнд хөрж, баасан гарагт цатгалан, ням гарагт өлсгөлөн ганцаараа замаа хөөе. Ээ томоогүй бяцхан нохой минь хаанаас ирсэн бэ тэндээ очих чинь чамд хамгийн ухаалаг юм болно! гэв.

	Гэвч хавхан Уулиншпигелийн хэлснийг дуулаа ч үгүй мэт сүүлээ шарвалзан үсрэн эрхэлж, ховдоглон хуцна. Уулиншпигель үүний нь саймсарч байгаа нь тэр гэж бодоод харин богцон дахь элгээ огт мартжээ.

	Ийнхүү нохойтойгоо бээр орчим цааш явтал зам дээр тэрэг хөллөсөн илжиг толгойгоо унжуулан зогсож байхыг гэнэт харлаа. Замын тэртээ хэвгий дээр чонын өргөс хэмээх хоёр бутны хооронд нэг гартаа хонины гуя барин зулгааж, нөгөө гартаа барьсан лонхноос нэг юм шимэн залгилж, уухынхаа завсар ёолох буюу уйлах шиг болж байгаа нэг бүдүүн хүн сууна.

	Уулиншпигель зогссонд нохой ч зогслоо. Нохой хонины мах, элэгний үнэрээр замын хэвгий өөд давхийж, бүдүүний дэргэд очиж цогцойгоод хүрмээс нь угзарч, хувь авах гэсэн боловч тэр нь тохойгоороо ёврон зайлуулж гаслан үглэж, хониныхоо махыг дээш өргөнө. Өлсөж өлбөрсөн нохой түүн өөд гиншинэ. Илжиг тэргэнд хөллөөстэй байсан болохоор чонын өргөс рүү зүтгэсэн боловч идэж чадаагүйдээ уурлан орилно.

	— Ян, чамд юу хэрэгтэй вэ? гэж бүдүүн илжгэндээ хандав.

	— Юу ч Хэрэггүй, Тессендерлоод сүмийн мөргөлийн индэр дээр Есүс Христосыг тойрон ургадаг шиг таныг тойрч дэлгэрсэн чонын өргөсөөр өглөөнийхөө зуушийг хийх гэсэн биз ээ. Мөн нохой таны хонины ясыг ч болов амандаа хийж үзэх гэсэн биз ээ. Харин би одоохондоо гахайн элэг идүүлье гэж Уулиншпигель хариулав.

	Нохой элгийг идэж байх зуур бүдүүн ясаа мөлжиж хамаг махыг нь бүр гүйцэж дуустал дахин дахин мөлжиж хувхай яс болгон нохойд хаясанд тэр нь давхин очиж аваад ногоон дээр хөлөөрөө даран хэмлэж идэв. 

	Бүдүүн ясаа хаямагц, Уулиншпигель өөд толгойгоо өргөн харсанд Даммегийн Ламме Гудзак байхыг таньжээ.

	— Ламме, юм идэж ууж гиншин гасалж энд юу хийж байсан юм бэ? Ямар нэгэн цэрэг үл хүндлэн чихийг чинь мушгисан юм биш биз дээ? гэв.

	— Ээ, эхнэр, миний эхнэр! гэж Ламме гаслан хэлэв. Ингээд тэр лонхоо дахин үмхсэнд Уулиншпигель хүзүүн дээр нь гараа тавиад, 

	— Битгий уу, яаруу уусан ундаан бөөрөнд л тустай. Огт лонхгүй хүнд л хэрэг болох санжээ гэвэл:

	— Ярихдаа чи сайн л юм. Уухдаа хэр зэрэг сүрхий бол доо? гэж Ламме хэлээд лонхоо өгөв.

	Уулиншпигель амаар нь хөнтрөөд буцааж өгөхдөө,

	— Бор шувуунд уулгамаар ганц дусал юм үлдсэн байвал намайг испанийн дайсан гэж нэрлээрэй гэв.

	Ламме лонхоо хараад өрөвдөнгүй сүүрс алдаад уутаа ухаж дахин нэг лонх дарс, хэрчим хиам гаргаад хэсэглэн хэрчиж мөн гунигтайхан зажилж эхлэв.

	— Чи дандаа ингэж зогсолтгүй идэж байдаг юм уу? гэж Уулиншпигель асуувал

	— Хүү минь олонтоо гэхдээ гунигаа л арилгах гэж л ингэдэг юм. Эхнэр минь, чи хаана байна? гээд нулимсаа арчин арван хэрчим хиам огтлон зүсэж гаслан хэлэв.

	— Ламме ийм яаруу битгий ид. Мөн ядуу тэнүүлчийг өрөвдөж бай гэж Уулиншпигель хэлэв.

	Ламме түүнд дөрвөн бүдүүн хэрчим уйлан байж өгсөнд Уулиншпигель түүний сайханд нь амтархан иджээ. Гэтэл Ламме зажилсаар гаслан өгүүлэх нь:

	— Эхнэр минь, миний сайн эхнэр минь! Тэр минь, хэчнээн нинжин хонгор сэтгэлтэй эрвээхэй шиг хөнгөхөн, цахилгаан шиг хурдан, болжмор жиргэх шиг сайхан дуулдаг сан. Гоёлд л даанч их дуртайдаа. Тэр бүгдийг нь олж өгдөг сөн! Мөн гоёлд цэцэг ч сайхаан. Хэрэв чи, хүү минь, эрхлүүлж таалахад л зохицсон түүний бяцхан гарыг харвал хайруул таваг буюу шавар тогоонд хүргүүлэхгүй байх сан ажээ. Түүний цас шиг цагаан арьс нь гал тогооны ажилд бараантах ажээ. Нүдийг нь яана аа! Харахтай нь зэрэг миний сэтгэл уяраад хайлчихдаг байлаа... Чи нэг балга, би чиний дараа... Ээ дээ тэр, үхсэн нь дээр санжээ! Тиль минь, би гэрийнхээ бүх ажлыг өөрөө хийж, түүгээр юу ч хийлгэхгүй тасалгааныхаа хогийг өөрөө шүүрдэж, ороо өөрөө засаж, зэхсэн орон дээр минь тэр үдэш орой болоход алжаасан биеэ тэнийлгэж эрх дураараа байж, би сав суулга, хувцсаа угаадгаас гадна өөрөө индүүддэг байлаа... Тиль, ид, ид, энэ чинь гентийн хиам... Зугаалгаас үдшийнхээ хоолонд хэтэрхий орой ирдэг нь олонтоо байжээ. Гэтэл би харангуутаа баярлачхаад зэмлэж ч зүрхэлдэггүй, юу гэвэл би угжийчихаад шөнөдөө буруу харж хэвтэхгүйд нь баярладаг байсан. Бүгдийг алдлаа би! Бургоны маягтай, брюсселийн дарс уу гэжээ.

	— Яагаад тэр чинь орхиж явсан юм бэ? гэж Уулиншпигель асуув.

	— Би яаж мэдэх вэ? гэж Ламме хариулаад, — Суух санаатай хойноос нь наана цаана гэж байсан тэр нэгэн үед хайрлан бишүүрхэж зовж зугтаж байсан удаатай билээ. Түүний булбарай булцгар цагаан гар нь ил байхад намайг харахыг мэдмэгцээ ханцуйгаа буулгадаг байсаан. Заримдаа би түүнийг эрхлүүлэн таалахаар зүрхлэн сайхан нүдийг нь үнсэх гэтэл даруй аньж тарган чийрэг хүзүүг нь үнсэхэд тэр аяархан чарлаж биеэ догдлуулан буруу харж хамрыг минь нясалдаг сан. Мөн «Ёо» гэж миний бархирахад тэр инээж би бас түүнийг аяархан товшин алгадна. Бид ингэж л инээж бие биесээ шоглон тоглодог байж билээ! Тиль, дарс үлдэв үү? гэв.

	— Үлдсэн гэж Уулиншпигель хариулав. Ламме уучхаад үргэлжлүүлэн:

	— Тэхдээ их аятай сайхан ааштай байхдаа намайг хүзүүдэн «Чи миний сайхан эр!» гээд галзуу юм шиг дух хацар, нүүр нүдгүй үнсэж байхдаа харин уруулыг минь хэзээд ч үнсдэггүй байв. Тэгэхэд би ингэж дураараа аашилж байхдаа энэнд яагаад хориг тавьдаг юм бэ гэж асуухад тэр жижигхэн хайрцаг руугаа гүйж очоод дээр нь байсан аяганаас, торго, үлбэн болчихсон хүүхэлдэйг очиж аваад өөд нь харуулан бүүвэйлээд: «Ийм л юмтай болох дургүй байна!» гэдэг байв. Бодвол эх нь түүнийг томоотой байлгах гэж уруул үнссэнээс хүүхэд гардаг гэж хэлсэн байж магадгүй юм. Тэр сайхан баясгалант цаг хаана байна вэ? Тэр нялуун хайр хаана вэ?... Тиль ээ богцонд гахайн мах байна уу? Үзээч!

	— Хагас гуя байна гэж Тиль хариулсанд Ламме бүгдийг нь идчихэв.

	Уулиншпигель түүнийг харж:

	— Энэ гахайн мах миний ходоодонд л таарах байж дээ гэвэл

	— Минийхэд ч бас гэж Ламме хуруугаараа шүдээ чигжин хариулаад, — За ингээд тэр Даммегээс зугтаж явсан болохоор би сайхан авгайгаа дахин үзэхгүй байх. Түүнийг явж хайх уу? гэв.

	— Явъя.

	— Лонхонд юу ч үлдсэнгүй юү?

	— Юу ч үгүй гэж Уулиншпигель хариулав.

	Тэд нөгөө тэргэн дээрээ суусанд илжиг үдэлтийн дуугаар эхэр татан орилсоор цааш чирч явав.

	Харин нохой цадталаа идээд дуу шуу ч үгүй гүйжээ.

	
II

	Тэрэг сувгийг цөөрмөөс заагласан далан дээгүүр дэнжгэнэн Уулиншпигель хүзүүндээ өлгөөстэй Клаасын чандруутай сахиусаа бодлогошрон илж явна. Тэрээр үзсэн юмаа үнэн эсэх, савдгууд түүнийг доромжилсон буюу эцэг өвгөдийнхөө газар нутгийг аврахаар үнэхээр юу олох ёстойг нууцгай битүүгээр хэлж өгсөн юм болов уу хэмээн өөрөө өөрөөсөө асууна.

	Тэр зарлигийн утгыг тааж мэдэхийг хичээн дэмий л санаагаа зовоон Долоо гэдэг нь чухам ямар улс юм болоо, юун бүсгүйн тухай өгүүлж байгааг яагаад ч 

	—гож чадахгүй байлаа.

	Тэр нас барсан эзэн хаан, амьд байгаа хаан, захирагч Маргарита, ромын пап ламтан, шашны их шүүгч, иезуитийн одонгийн генерал гэж тоолон үзээд эх орныхоо зургаан энэ аймшигт зандалчдыг ямар ч эргэлзээгүйгээр шатаачихмаар ажээ. Гэтэл тэр эднийг хэтэрхий амархан шатааж болмоор байсан болохоор эд биш гэж ойлгож байв. Тэгэхээр Долоог өөр ямар нэгэн газар хайх хэрэгтэй ажээ. Ингээд тэр дотроо давтан хэлж байсан нь:

	 

	Умар өрнийг тэвэрч

	Ургийн холбоо тогтооход

	Эвдрэл сүйрэл эцэслэнэ. 

	Долоод хайртай бай, 

	Бүсэнд хайртай бай гэнэ.

	 

	«Ай үхэл, цус, нулимсанд Долоог эрж олох, Долоог шатаах, Долоог хайрлах! Эд хэн бэ? Хөөрхий оюун ухаан минь дэмий юунд үймэрнэ вэ. Учир нь хайртай юмаа хэн шатаадаг бил ээ?..» гэж тэр өөрөө өөртөө хэлнэ.

	Тэрэг замынхаа нэлээд хэсгийг туулан өнгөрч байхад, өмнө нь элс чахран алхах чимээ гарч:

	 

	Алдаж сураггүй болсон тэнүүлч

	Анд найзыг минь

	Алс холоос яваа чи харав уу? 

	Үзээгүй юу? Үгүй юү?

	Гэгээн цагаан өдөр харцага шиг 

	Гэнэн зүрхийг минь хулгайлчихжээ. 

	Хонгор балчир юм сан...

	Үзээгүй юу? Үгүй юү?

	Үзээгүй юү? Тиль минь

	Үнэндээ гуниглан өөрийгөө мэдэхээ байгаад

	Бүх ертөнцийг тойроход бэлхэн байна...

	Үзээгүй юу? Үгүй юү?

	Тагтаахай тагтаагаа хүлээж

	Тагтаан тулаад нас барлаа...

	Та минь ээ хариулаач надад

	Үзээгүй юу? Үгүй юү?

	 

	гэж дуулах сонсогдов.

	Уулиншпигель Ламмегийн гэдсийг алгадан:

	— Бүдүүн гүзээт битгий шуухитна гэж тушаав.

	— Ёх, миний хэмжээний хүнд тийм ч амаргүй гэж Ламме сүүрс алдан хэлэв.

	Гэтэл Уулиншпигель түүнийг сонсолгүй тэрэгний бүрхүүлийн ард толгойгоо нуугаад арай гэж сэхээ орсон архичны сөөнгө хоолойгоор:

	 

	Хайртай найзыг чинь

	Харийн тэргэнд харсан

	Ховдгийн удмын бүдүүн хажууд нь бий.

	Тийм ээ, үзсээн!

	 

	гэж дуулав.

	— Тиль, өнөөдөр чиний хэл тун хорон байна гэж Ламме хэлэв.

	Уулиншпигель урьдын адил түүнийг сонсолгүй хөшигний цаанаас толгойгоо цухуйлган хэлсэн нь:

	— Нелеэ, чи таньж байна уу? гэхэд санамсаргүй байснаас зог тусч тэр инээх уйлах зэрэгцэн:

	— Олиггүй чамайг харж байна гэж хашхирлаа.

	— Нелеэ, хэрэв чи намайг зодох хэрэгтэй бол надад цохихыг нь мэдэгдэхүйц нэлээн жинтэй таяг бий. Мөн удаан дурсагдах ор үлдээмээр яртай билээ гэж Уулиншпигель хэлэв.

	— Тиль, чи Долоог эрэхээр явчихсан юм уу? гэж Неле асуув.

	— Тийм ээ, гэж тэр хариулав.

	Неле пиг дүүрэн богц авч явснаа Уулиншпигельд өгөөд.

	— Тиль тарган галуу, гахайн гуя, гентийн хиам зэхэлгүй аян замд гарсан хүнд тав муутай гэж бодлоо. Намайг дурсан бодож байгаад зуушилна уу гэж хэлэв.

	Уулиншпигель уул богцыг авалгүйгээр Неле руу ширтэн байсанд Ламме хөшигний нөгөө талаар толгойгоо цухуйлгаад:

	— Хонгор бүсгүй минь. Хэрэв наадах чинь авахгүй байгаа бол сандарч мэгдсэндээ л тэр байх. Гахайн гуя, галуугаа нааш нь аль. Хиамаа ч хэлхэж боо. Би түүнд хадгалж байя гэв ;

	— Юун сайхан санаатай амьтан бэ? гэж Неле асуув.

	— Энэ бол эр эм хоёрын амьдралд хэлмэгдсэн хүн юм. Санаагаар унаж зовсондоо болоод зууханд болсон алим шиг хатчих байсан юм. Харин үргэлжид хоол идэж тэжээл авснаараа л хүчээ тордож амьд явдаг юм.

	— Үнэхээр ч тийм шүү хүү минь гээд Ламме санаа алдав.

	Нар Нелегийн толгойг төөнөн халаахад хормойвчоо толгой дээрээ тавив. Уулиншпигель Нелетэйгээ хоёулхнаа байхыг бодож Ламмед:

	— Тэр нуга дээр нэг эмэгтэй байна. Хараач, хараач. 

	— За харлаа, тэгээд 

	— Танихгүй байна гэж үү дээ?

	— Ээ, энэ чинь минийх гэж үү? Хот маягаар хувцаслаагүй байна гээд санаа алдав.

	— Чи бас сохор номин эргэлзэж байна уу?

	— Хэрэв тэр биш байвал яана? гэж Ламме хэлэв.

	— Тэгвэл бас ч чамд алдах юм алга. Зүүн гараа бариад хойд зүг тийш явбал маш сайн шар айрагтай зуушны газар бий. Тэнд бид уулзаж цангаагаа гаргая.

	Ламме тэрэгнээсээ үсэрч гараад шалбааг усыг тойрч яваа эмэгтэй рүү хол хол үсрэн гүйжээ.

	— Тэргэн дээр гараад ир гэж Уулиншпигель Нелед хэлэв.

	Тэгээд гарахад нь тусалж зэрэгцэн суугаад толгой дээрээ тавьсан хормойвч, мөрөн дээрх нөмрөгийг нь авч энд тэндгүй үнсэн

	— Амраг минь чи хаачиж яваа юм бэ? гэж асуув.

	Тэр юу ч хариулсангүй. Элэг дүүрэн жаргалтай байгаадаа дув дуугүй болов. Уулиншпигель ч ухаангүй их баярлажээ. 

	— За, чи минь энд байгаа нь яамай даа! Тэртээ хашаан дээр байгаа зэрлэг сарнайн цэцгээс ч чиний залуу арьс илүүтэй сайхаан. Чи вангийн хатан биш ч гэсэн би чамайг үнссэн минь титэм болог. Булбарай бяцхан гар чинь яасан ч ягаан, яасан ч зөөлхөн юм бэ! Янагийн бурхан Амур таныг тэврүүлж л байхаар заяажээ. Хайрт бяцхан охин минь, миний энэ эр хүний ширүүн гар мөрий чинь зурчихгүй байгаа даа? Хөнгөхөн удган эрвээхэй, ув улаан лиш цэцэгт бууж сууна. Гэвч над шиг тэнэг годил гялалзсан цагаан бие дээр чинь чамайг эвгүйцүүлэхгүйгээр амарч болдог эрх байна уу, үгүй юү. Бурхан тэнгэр огторгуйд, хаан, хаан ширээ дээрээ, наран тэртээ өндөрт-харин би, энд бурхан ч, хаан ч, наран ч юм гэж үү! — Би чиний дэргэд байна шүү дээ. Чиний үс, торгоноос ч зөөлхөн. Нелеэ, би зодож, урж байна. Ухаангүй галзуурч байвч, миний баясгалан чи надаас битгий ай. Яасан хөөрхөн бяцхан хөл вэ? Яагаад ийм цагаан юм бэ? Сүүнд угаасан юм уу?

	Хүүхэн босох гэтэл:

	— Чи юунаас айж байна? гэж Уулиншпигель асуугаад, — Биднийг гийгүүлж, чамайг улаахан туяагаараа бүрхсэн нарнаас айсан юм биш байгаа даа! Сормуусаа битгий буулга. Миний нүд рүү хар л даа. Юутай сайхан гайхамшигт галыг чи түүнд бадрааж байна вэ.. Сонс хайрт минь. Сонс, гоо үзэсгэлэнт бүсгүй минь: Жин үдийн цаг дэгдээгүй, газар хагалагч, гэртээ бантан шөлөө идэн сууж байна. Бид хоёр ч гэсэн янаг амрагийн сэтгэлээр амьдарч яагаад болдоггүй юм бэ? Чиний сувд шиг өвдөгний чинь дэргэд мянга мянган жилээр сувд түүж яагаад болдоггүй юм бэ?

	— Зулгуйч! гэж хүүхэн хэлэв. Ингээд нар тэрэгний цагаан хөшгийг нэвт гэрэлтүүлж, болжмор тариан талбай дээгүүр дэгдэн жиргэж, Неле толгойгоо Уулиншпигелийн мөрөн дээр тавин хэвтэнэ. 

	
III

	Тэр зуур амьсгаадан, том том хөлс дуслуулсан Ламме, далайн гахай шиг уухилж аахилан хүрч ирэв.

	— Ёх, би ер нь азгүй одонд төрсөн юм аа. Тэр, эмэгтэйг гүйцэх гэж байдаг чадлаараа гүйж очсонд, эхнэр минь биш байв. Царайг нь харвал элбэг дөчин таван настай, алчуурыг нь ажихад нөхөрт хэзээ ч гарч байгаагүй байдалтай ажээ, Тэр гүзээ ихт, энэ хушингарт юу эрж байгаа юм бэ? гэж надаас ууртайяа асуув.

	«Намайгаа хаячихсан эхнэрээ би эрж явна. Таныг хараад мөн шиг болохоор нь би тан дээр гүйж ирлээ гэж эелдэгхэн хэлэв» 

	Нөгөө хижээл хүүхэн, чи аль газраас ирсэн, тэр ирсэн газар луугаа тонил гэж хариулав. Мөн намайг эхнэртээ хаягдсаныг тун зүйтэй гэв. Юу гэвэл эр хүн л бол цөм олиггүй, тэнүүлч, завхай зайдан, тэрсүү хуурамч худалч, хордуулагч, насанд хүрсэн хүүхнүүдийг ч мэхэлдэг. Хэрэв намайг нэн даруй зайлан явахгүй бол нохойгоо турхирна гэдэг байна шүү.

	Түүний хөлийн дэргэд мундаг том нохой хэвтэн, ахирч байсанд би айсандаа үгэнд нь орлоо. Хагалсан газрын заагийг гаталж гараад амрахаар сууж чиний хэсэг гахайн махаар зуушлав. Гэнэт ардаа юм шажигнахад эргэж харсанд нөгөө хүүхний нохой архирах биш харин сүүлээ шарваж гуйх маягтай зогсож байсан нь гахайн маханд шохоорхжээ. Тэгэхлээр нь нэг хоёр хэрчмийг хаяж өгч байтал эзэгтэй авгай: «Зуу, зуу хүү минь!» гэж бархиран гүйнэ.

	Тэгэхлээр нь би босож байдаг чадлаараа гүйсэнд нохой миний өмдөнд зуурч хэсгийг махтай минь тас татжээ. Би өвдсөндөө ихэд уурлаад, урд хөл руу нь таягаараа эргээд цохисонд, наад зах нь өрөөсөн хөлийг хуга цохиж гэмтээжээ. Тэр нохой газар унаж: «Өршөөгөөч!» гэх шиг гаслан гангинаж улин хуцав. Тэр зуур түүний эзэгтэй авгай чулуу байхгүй болохоор хэсэг шороо шүүрэн цацав. Би хар хурдаараа гүйв.

	Хүүхэн хүн, сэтгэл төдий татах юмгүйдээ, нөхөр олоогүй байснаа, над шиг гэм зэмгүй хөөрхий хүнд түүнээ гаргах нь булай муухай жигшүүртэй биш үү?

	Сэтгэл гутран, нөгөө чиний зааж өгсөн зуушны газарт очоод санаагаа засахаар аяга шар айраг асуух гэсэнд мөн тэнд ч сэтгэл засах юмгүй болсон нь дөнгөж босгыг нь алхмагц, эр эм хоёр хүн зодолдож байхыг харлаа. Надад нэг буюу зургаан динт багтаамжтай аяга шар айраг өгөхөөр энэ тулалдаанаа зогсоовол ямар вэ гэж асуусанд, яг л сагамхай загас шиг тэр авгай, хэрэв нүд аних зуур зайлж арилахгүй бол, эр нөхрийнхөө толгойг боловсруулж балбаж байгаа тэр модон шаахайгаараа чамайг ч адисална гэж ууртайяа хариулав. Тэгээд би үхтлээ ядраад, нэвтэртлээ хөлөрч эргэж ирэв. Идэх юм байна уу, үгүй юу? гэв.

	— Олдоно гэж Уулиншпигель хариулав.

	— За, яамай даа! гэж Ламме санаа алдан хэлэв.

	
IV

	Тийнхүү тэд хамтран замаа хөөв. Илжиг чихээ хулмайн тэргийг чирнэ.

	— Бид дөрөв юутай сайхан зугаатай вэ харж байна уу, Ламме бурхны заяасан үнэнч амьтан илжиг чонын өргөс зулгааж бүдүүн чи өөрийгөө хаясан тэр эмэгтэйг хайж, энэ нинжин сэтгэлтэй хүүхэн бүтэлгүй амраг намайгаа олжээ. За хүүхэд минь сэргэлэн цовоо явцгаая! Навчис шарлан, огторгуйд од мичид улам тод гялалзан, наран удахгүй намрын үүлэн зөөлөн дэвсгэртээ хэвтэж, үхлийн дүр өвөл ирж, бидний хөл дор амарлингуй хэвтэгсдийг цасан бүрхүүлээр бүрхэж, би эцэг өвгөдийн газар нутгийг аврах авралыг эрж олохоор аян замдаа явна. Хөөрхий нас барагсад зовлонгоос болж үхсэн Сооткин чи, түүдэг дээр зовж үхсэн Клаас! Хайр дурлалын царс модхон, нинжин сайхан ороонгоо өвсхөн, та нараас ургаж гарсан үр чинь тун гуньж эмгэнэж байна. Би та нарынхаа өшөөг авна. Клаасын чандруу зүрхийг минь дэлдэж байна гэж Уулиншпигель хэлэв.

	— Үнэн мөний төлөө үхэгсдийн хойноос уухилж уйлахын хэрэггүй хэмээн Ламме хэлэв.

	Гэвч Уулиншпигель урьдынх шигээ бодолд автагдаж: 

	— Неле одоо хагацах цаг, мөн удаан хагацах цаг боллоо. Чинийхээ хонгорхон сайхан нүүрийг би хэзээ ч харахгүй байж магадгүй гэв.

	Неле, туяа цацарсан тунгалаг сайхан нүдээрээ түүнийг ширтэж:

	— Энэ тэргээ орхиод хоёулаа ой руу явъя. Бидэнд тэнд сайн хоол олдоно. Би ургамал эрэн олж, шувууг урхидан барьж чадна гэлээ.

	— Охион чи Долоог эрж олж намайг эхнэрээ олоход минь туслах ёстой. Уулиншпигелийг замд нь саатуулах гэж байгаа чинь муу байна даа гэж Ламме хэлэв.

	— Ганцхан одоо ч биш! хэмээн Неле уйлан уухилж, найз нөхөр тийш инээмсэглэн харж дуу алдан хэлэв.

	Үүнийг хармагц Уулиншпигель Ламмед:

	— Дахин өөр шинэ тавгүй явдлыг мөрөөдвөл эхнэрээ заавал олно гэв.

	— Тиль ээ, чи яаж байна аа, энэ хүүхнээс болж, намайг тэргэнд ганцаарыг минь орхих нь үү? Чи надад хариу өгөхгүй байж, Долоо ч үгүй, миний эхнэр ч үгүй харин ой модны тухай л бодож байна. Тэрэг хөнгөхөн өнхөрч яваа энэ засмал замаар тэднийг эрсэн нь дээр гэж Ламме хэлэв.

	— Ламме, чиний тэргэнд чинь шуудай дүүрэн хүнс байна. Коолькерке хүртэл над үгүйгээр явбал өлсөж үхэхгүй биз ээ. Би тэнд чамайг гүйцэж очно. Эхнэрээ ирэхээр хаашаа явахыг ганцаараа мэдэж авахад ч дээр биз дээ. За, чи миний хэлж байгааг сонсоод тоймлож ав. Ингээд Коолькерке «Хүйтэн сүм» гэж дөрвөн зүгээс нь салхи салхилсан бусад сүмийн адил хүйтэн болохоор ийн нэрлэсэн тэр сүм хүртэл, гурван миль алхлуулан яваарай. Хонхны тавцан дээр азарган тахиа маягтай салхин сэнс зэвхий гогцоо дээр зүг бүр тийшээ эргэлдэнэ. Түүний хахинах дуу, хайрт амрагаа алдчихсан хөөрхий эрчүүдэд ямар замаар эрэхийг нь мэдэгддэг. Үүнд, урьдаар хана бүрийг самрын модны мөчрөөр долоон удаа цохих ёстой Умарт зүгийн салхин доорх гогцоо хахинавал умард зүг рүү яв гэвч болгоомжлоорой. Юу гэвэл умард зүгийн салхи — дайны салхи. Өмнө зүгээс салхилбал далавчтай юм шиг урагшаа яв. Юу гэвэл тэр — хайр дурлалын салхиа. Дорно зүгээс салхилбал хатиран гүйж яар: тэнд гэрэл гэгээ баясгалан байна. Баруун зүгээс салхилбал, аажуухан яв. Тэр бол бороо нулимсны салхи. Ламме, Коолькеркед хүрч очоод тэнд намайг хүлээж бай гэж Уулиншпигель хэлэв.

	— Явъя даа гээд Ламме замдаа орлоо.

	Коолькеркед хүрч явах зуур нь огторгуйд бөөнөөрөө нүүж хөвсөн сүрэг хонь шиг саарал үүлсийг дулаахан боловч хүчтэй салхи хөөжээ. Тэгээд ой модод шуугин бургилж байгаа далайн давлагаа шиг хүчтэйеэ шуугина. Уулиншпигель өлсөхөд Неле амтат үндэс эрсэн боловч хайртдаа үнсүүлж царсны боргоцой л олжээ.

	Уулиншпигель, шувууны тор тавиад, шувууг исгэрэн дуудаж махыг нь шарах гэж боджээ. Нелегийн дэргэдэх модны мөчир дээр алтан гургалдай суухад жиргэхийг нь сонсох гээд барьж авсангүй, дараа нь цөцгий дэгдэн ирэхэд Неле, эрэлхэг хөгжүүн тэр шувууг өрөвджээ. Болжмор нисэн ирсэнд Неле шорны үхлийн үзүүр ирмэг дээр эргэлдэхийн оронд огторгуйн гүнд халин нис. Тэндээс байгалиа магтан жиргэвэл дээр биз ээ гэж зөвлөжээ.

	эр үнэн мөнийг хэлж байсан бөгөөд юу гэвэл Уулиншпигель бургас огтолж үзүүрлээд тун гэрэлтэй түүдэг асааж үхлээ эрсэн шувуудыг хүлээнэ.

	Гэвч шувуу ер ирсэнгүй, харин хэдэн муухай хар хэрээ л тэдний толгой дээгүүр гуаглана. Уулиншпигель ийнхүү юм идэж чадсангүй.

	Тэгтэл Неле Катлинад буцаж очих цаг нь болжээ. Цурхиран уйлсаар цаашаа яваа түүний хойноос Уулиншпигель харна. Тэр эргэж:

	— Явлаа! гээд хүзүүгээр нь тэвэрлээ.

	Ийнхүү тэр хорь юм уу, түүнээс ч илүү олон удаа эргэж хургалаа.

	Тэг, тэгсээр бүр явчихад нь Уулиншпигель ганцаар хоцорч Ламмегийн хойноос замаар явлаа.

	Тэр найзыгаа хонхны тавцангийн ёроолд байхад нь хүрч очив. Ламме хоёр өвдгөө салгаж суугаад, завсар нь том аягатай шар айраг тавьж, самрын модны мөчрийг царай барайлган мэрнэ.

	— Тиль ээ, чи намайг энэ рүү, тэр хүүхэнтэй хоёулхнаа үлдэх гэж л явуулсан шиг байна. Чиний хэлснээр хонхны тавцангийн хана бүрийг самрын модны мөчрөөр долоон удаа цохисон боловч салхи шулам шиг жигтэйхэн үлээхэд тэрхүү гогцоо огт дуугарч, хахинасангүй гэв.

	— Бодвол, тосолчихсон юм байлгүй дээ гэж Уулиншпигель хариулав. Чингээд тэр хоёр Брабантын вантны нутаг руу чиглэн явав.

	
V

	Хаан Филипп бүтэн өдөр, заримдаа шөнөжингөө хөмсөг зангидан цуцалтгүй цаас эрээлэн, тостой цаасанд үргэлжлэн юм бичнэ. Түүнд л хэрцгий харгис зүрхнийхээ бодлыг л итгэмжилнэ. Тэр, энэ ахуй амьдралд хэнд ч хайргүй, мөн өөрт нь ч хэн ч хайргүй гэдгийг мэддэг болохоор хэмжээлшгүй эрх мэдлийнхээ дарамтыг өөрөө авч явахыг хүснэ. Гэвч тэр дааж давшгүй дарамтад дарагдсан хамгийн хөөрхийлөлтэй Атлант байжээ.

	Дааж давшгүй ажил нь түүний сул биеийг тамирдуулах тул тэр урвагар ууртай ажээ. Ямар нэгэн баясгалантай нүүр царай хачин эвгүй санагдаж хөгжүүн наргиантай Фландр улсыг ч үзэн ядна. Тэр фландрийн худалдаачдын баялаг, хээнцэр тансгийг үзэн ядна. Мөн Фландрийн тайж нарыг эрх чөлөөнд дуртай, бие даасан байдлыг эрхэмлэдгийг нь ч үзэн ядна. Фландри тусгаар тогтнож эрх мэдэлтэй байгааг нь ч үзэж ядна. Фландрийг эрэлхэг, амьдрах чанартайд нь ч үзэн ядна. Түүнд 1380 оны орчим их хамба лам де Куза шашин мөргөлийн дутагдлыг заагаад шинэчлэхийн чухлыг сурталчлахаас нэлээд өмнө Фландрид янз бүрийн шашны үзлийн хүрээнд пап ламтан болон ромын шашин мөргөлийн эсрэг санал алдан дургүйцсэн байдал хүн бүрийн толгойд битүү тогоонд ус буцалж байгаа ус шиг оргилон буцалж буйг мэддэг байжээ.

	Луус шиг зөрүүд тэр, бурхны аврал шиг түүний дур зориг дэлхий дахинд ноёрхож байх ёстой гэдэгт итгэсэн байв. Тэрээр захирагдахаа больсон Фландри ямар ч шинэчлэлт хийж чадалгүй, хуучин талхиндаа бөхийн орохыг хүсэж байв. Тэр ариун эх ромч-католик шашны найдан сүмийг хязгаарлалгүй, шинэчлэлтгүй бутаргаж салгаагүй хорвоогийн жамаар байлгахыг хүснэ. Түүнд ингэж хүсэхээс өөр ямар нэгэн ухаалаг үндэс байсангүй. Түүндээ тэнэг эхнэр шиг зөрүүд зан гаргаж, бүтэлгүй бодлынхоо дарамтад шөнөдөө орон дотроо тамд орсон мэт хөрвөнө.

	— Ариун Филипп минь за тийм болог! Бурхан тэнгэр минь! За тийм болог. Бүх Нидерландыг нэг том булш болгож, түүнд улс орны бүх хүн амыг арга буюу хаях болсон ч тэд цөм ариун ивээгч танд, ариун дар эх, огторгуйн гэгээн гийгүүлэгч та бүхэнд эргэж очно.

	Тэгээд ч тэр пап ламтнаас давуутай ромын, бүх хорвоо ертөнцийн шашин сүмээс давуутай католикийнхнийг өөрийнхөөрөө болгохыг хичээжээ.

	Уулиншпигель ч, Ламме ч, Фландрийн бүх ард түмэн ч Эскориалын1 харанхуй бат бэх газар урт савартай, ангайсан амтай, хаан ширээнд суусан энэ аалз шүлсээ яаж цувуулан аалзны тор нэхэж түүндээ эднийг оруулж зүрхний нь цусыг сорох гэж байгаа бол хэмээн сүрдэн айж бодоцгооно.

	Карлын захиргааны үед пап ламтны эрүүдэн шүүх газар, түүдэг гал дээр шатааж цаазлах, дүүжин дээр олон зуун мянган христосын шашинтны амийг үрэгдүүлж цаазлагдсан зовлонт амьтны бүх эд хөрөнгө, эзэн хаан болон вангийн санд борооны ус бохир усны шуудуунд цутгасан шиг орсонд ван Филиппт энэ бүхэн чамлалттай санагджээ. Тэрээр улс оронд олон шинэ хамба ламтныг бий болгож энд испанийн шашны эрүүдэн шүүх газрыг байгуулжээ.

	Ингээд бүх тэрсүү эр эм, охидод төөрөгдлөөсөө буцаж няцахгүй бол түүдэг гал дээр шатаах үхэл, хэрвээ буцаж няцвал дүүжин дээр алах үхлээр сүрдүүлсэн зарлигийг хотын зарлагчид цан, бүрээний дуун дунд уншина. Эмэгтэйчүүд, охидыг амьдаар нь булж, тэдний бие дээр зандалчин алуурчид бүжиглэх үхэл ногдох байжээ.

	Тэгээд ч үймээний дөл улс орон даяар дүрэлзжээ.

	
VI

	Улаан өндөгний баярын өмнө дөрөвдүгээр сарын таванд эмэгтэй захирагч Пармын херцогийн хатны Брюссель дэх ордонд тайж нар-гүн Нассаусын Людвиг, Кейлембург, наргианч лут том биетэй Бредероде зэрэг гурван зуун тайж хүрч ирцгээв. Дөрөв, дөрвөөрөө эгнэж ордны шатаар жагсан өөдөө гарцгааж явна.

	Танхимд ороод эмэгтэй захирагчид өргөдөл бичиг бариулсны дотор шашин мөргөл, испанийн шашин , мөргөлийн эрүү шүүлтийг бий болгосон зарлигаа өөрчлөхөд нь хаан Филиппт нөлөө үзүүлэхийг хүссэн учир нь улс оронд санал алдсаны улмаас үймээн гарч бүгдийг үгүйрүүлэн хоосруулахад хүргэнэ гэсэн байв.

	Энэ хүсэлт: «Компромисс» (буулт) гэсэн нэр авчээ.

	Хожим эх орноосоо урван тэрсэлж, эцэг өвгөдийнхөө оронд хэн бүхнийг хүний үнэргүй зовоон залхааж байсан Берлеймон, цог жавхлант эрхэмсэг хатны дэргэд зогсож байв. Тэр өргөдлийг авч ирсэн зарим тайж нарын ядуу байдлыг нь доромжлон зүхэж херцогийн хатанд:

	— Цог жавхлант эрхэмсэг хатан та энэ гуйлгачнаас (gueux) битгий ай гэж шивнэв.

	Тэр, энэ тайж нар бол хааны алба хаасаар байж буюу испанийн ордны шадруудтай хээнцэр, гоё, баянаараа өрсөлдөх гэж байж үгүйрэн хоосорсон гэж сануулж байгаа нь тэр ажээ.

	Тайж нар, ноён Берлеймоны үгэнд жигшин байгаагаа илэрхийлэн хааны албыг хааж мөн эх орныхоо сайн сайхны төлөө байгаад гуйлгачид гэдэг (гёзууд) нэр зүүхдээ хүндтэй гэцгээжээ.

	Тэд нэг талдаа хааны дүрс бүхий нөгөө талдаа гуйлгачны хүүдий дээр барьцалдсан хоёр гар дүрсэлсэн сийлбэртэй түүнийг тойруулж: «Гуйлгачны бадрын сав барих хүртлээ хаандаа үнэнч» гэсэн бичиг бүхий алтан медаль зүүцгээжээ. Тэд бүрх малгай, жирийн малгай дээрээ гуйлгачны хүүдий, овоодой малгайн алтан дүрсийг хадаж зүүжээ.

	Ламме энэ үед гэдсээ чирч бүх хот даяар эхнэрээ эрж явах боловч түүнийгээ хаанаас ч олсонгүй.

	
VII

	Нэгэн өглөө Уулиншпигель Ламмед:

	— Дээд гаралтай, эрхэм дээд тушаалтай, хүч мэдэлтэй, ширүүн догшин нэг эрхэмсэг ноёнтны амрыг айлтгахад надтай цуг яв гэж хэлэв.

	— Тэр эрхэмсэг ноёнтон миний эхнэр хаана байгааг хэлэх болов уу?

	— Хэрэв мэдэж байгаа бол хэлнэ.

	Ингээд тэр хоёр наргианч мундаг том хүчтэн Бредеродед очихоор явав. Тэр шилтгээнийхээ хашаанд байжээ.

	— Чамд юу хэрэгтэй вэ? гэж тэр Уулиншпигелиэс асуув.

	— Эрхэмсэг ноёнтон тантай ярих гэсэн юм.

	— Ярь.

	— Та бол хүчирхэг, сайхан, эрэлхэг тайж гэж Уулиншпигель эхлээд, — Нэг удаа та хуяг дуулгатай Франц хүнийг хясаанд байгаа нялцгай биетэн шиг бяц дарсан билээ. Харин та бяр хүчтэй, эрэлхгээр барахгүй бас ухаантай шүү дээ. Тэгэхлээр яагаад «Гуйлгачны бадрын сав барих хүртлээ хаандаа үнэнч» гэсэн бичигтэй энэ медалийг зүүж явдгаа хэлнэ үү?

	— Тийм ээ, яагаад тэр вэ эрхэмсэг ноёнтон? гэж бас Ламме асуув.

	Гэтэл Бредероде хариулалгүй Уулиншпигель руу ширтэхэд тэр цааш үргэлжлүүлэн

	— Яагаад эрхэмсэг ноёд та бүхэн гуйлгачны хүүдий барих хүртлээ хаандаа үнэнч хэвээр байхыг хүссэн юм бэ? Магадгүй та бүхэнд тэр онцгой өршөөл ивээл үзүүлдэг юм уу эсвэл эцэг шиг чинь сайн байдаг юм уу? Тэр зандалчинд тийм үнэнч байхын оронд өөрийг нь гуйлгачны хүүдийд үнэнч байхаар бүх эзэмшлийг нь булаавал дээр биш үү? гэв.

	Ламме ч түүнийг зөвшөөрөн толгой дохино.

	Бредероде Уулиншпигель өөд сэргэлэн нүдээр ширтэн, түүний сайн санаатай царайг мэдэж инээмсэглэн:

	— Хэрэв чи хаан Филиппийн туршуур биш бол, чи сайн фламанд хүн юм. Ингээд би чамайг юу ч болсон аль алины нь төлөө шагная гэв.

	Чингээд түүнийг гэрийнхээ зуушны өрөө рүү дагуулан явахад Ламме хойноос нь явлаа. Энд, Бредероде Уулиншпигелийг цус гартал нь чихдээд:

	— Энэ нь туршуулын чинь шан гэхэд Уулиншпигель бархирсангүй.

	— Үүнд аяга дүүрэн дарс өг гэж Бредероде шадар зарцдаа хэлэв.

	Тэр нь жимсний бүлээн дарс авчирч хундагалахад, тасалгаанд түүний анхилуун үнэр дэгдэв...

	— Уу, энэ бол сайн Фламанд хүний төлөө шан гэж Бредероде Уулиншпигельд хэлэв.

	— Юутай сайн Фламанд хүн бэ гэж Уулиншпигель дуу алдан, — Яасан сайхан уян налархай ярина вэ! Гэгээн ариун улс ч ингэж ярьж чадахгүй гэв. Тэр хундагыг хагаслаад Ламмедаа өгөв.

	— Юу ч хийгээгүй байж шан авдаг юун papzаc (гүзээ) вэ? гэж Бредероде асуув.

	— Энэ бол бүлээн дарс уух болгондоо эхнэрээ дахиад олно гэж сэтгэлчлэн санадаг, миний найз Ламме гэв.

	— Яг тийм ээ хэмээн дарсыг амтархан шимж, нялуунаар Ламме хэлэв.

	— Та нар одоо хаашаа явцгааж байгаа юм бэ гэж Бредероде асуулаа.

	— Фландрийн нэр төрийг аврах Долоог эрэхээр явна гэж Уулиншпигель хариулав.

	— Ямар Долоо вэ?

	— Би олсон хойноо, ямар гэдгийг нь танд хэлье. Архи ууж халамцсан Ламме Уулиншпигелиэс:

	— Тиль ээ, эхнэрийгээ ер нь саран дээр эрвэл яасан юм бэ гэж асуув.

	— Шат тавь гэж тушаа хэмээн Уулиншпигель хариулав. Энэ бол тавдугаар сар, цэцэг ногоо дэлгэрсэн тавдугаар сар билээ.

	— За, одоо тавдугаар сар ч хүрээд ирэв гэж Уулиншпигель Ламмед хэлээд, — Тэнгэр цэнхэрлэн хөхөрч, хөгжүүн алтан хараацай нисэн дэгдэнэ. Хараач шим шүүсээ авсан модны мөчир улайран гөлөглөнө. Газар дэлхий, хайр дурлалаар төгөлдөр дүүрэн. Хүмүүсийг шашин мөргөлийн төлөө дүүжилж, галдан шатаах хамгийн тохиромжтой цагаа. Шашин мөргөлийн эрүү шүүлт тулгадаг, миний сайн шүүгчидхэн мөн энэ рүү хүрч иржээ. Юутай сайхан гэмгүй царайлсан дээдэс вэ! Бүгдийг засаж залруулан зэмлэж, устгаж, төрийн шүүхэд шилжүүлэх бүх эрх мэдлийг эдэнд өгчээ. Юутай сайхан гайхамшигт тавдугаар сар вэ! Харанхуй гянданд хаяж, хууль дүрмээс гадуур шүүх хурал хийж шатааж, дүүжилж, толгойг нь авч, эмс охидыг амьдаар нь булж байна. Алгар шувуу модон дээр жиргэнэ! Шашны сайн эрүү тулгагчид чинээлэг юмтай улсад онц анхаарлаа төвлөрүүлж: хаан, тэдний өвийг залгамжлагч мөн. Охидоо, нуга зүлгээр явцгааж, лимбэ бүрээний дуугаар бүжиглэцгээ! Юутай сайхан гайхамшигт тавдугаар сар вэ! гэв.

	Клаасын чандруу Уулиншпигелийн зүрхийг дэлдэн байна.

	— За, аян замдаа гарах цаг боллоо гэж тэр Ламмед хэлээд, хар муу өдөр зүрх сэтгэлээ ариун байлгаж, илд мэсээ дээр өргөж байсан хүн жаргалтай гэв.

	
VIII

	Наймдугаар сард нэг удаа Брюсселийн Фландрийн гудамжаар Уулиншпигель Ян Сапермильментын байшингийн дэргэдүүр явж байв. Тэр хүн, ийм нэртэй болсны учрыг хэлбэл, эцгийн талын өвөг эцэг нь ууртаа бурхны ариун нэрийг зүхэж доромжлохгүй хэмээн Sapermillemente2 гэж хараадаг байжээ. Тэр Сапермильмент мэргэжлээрээ уран хатгамалчин байжээ. Сайх эр архи уудгаасаа дүлийрч сохроход түүний эхнэр уур хилэн болсон хөгшин авгай оронд хатгамал урлаж «ноёд баядын дээл, цув, гутал зэргийг гоёж чимдэг байв. Түүний хөөрхөн охин тэрхүү олз ашигтай ажилд нь тусална.

	Уулиншпигель үдэш болохоос урьдхан тэдний байшингийн дэргэдүүр өнгөрч явтал цонхны тушаа нэг хүүхэн байхыг харав тэр:

	 

	Наймхан сар, наймхан сар, наймхан сар минь, 

	Намайг чи хууралгүй хэл: 

	Надтай хэн суух сан бол?

	Намайг чи хууралгүй хэл!

	 

	гэж дуулж байхыг сонсов. 

	— Минийх ч болоход яадаг юм гэж Уулиншпигель хэлэв.

	— Чинийх гэнэ ээ? Алив наашаа ойртоод ир. Чамайг сайн харъя гэж тэр хариулав.

	— Яагаад энэ билээ дээ, брабантын хүүхнүүд гуравдугаар сарын өмнө асуудаг атал, харин чи наймдугаар сард асууж байх юм аа? гэж хаалгыг нь онгойлгож байгаад асуув.

	— Тэдний тэнд ганцхан сар л эр нөхрийг хайрладаг байна. Надад бол бүх арван хоёр сараа. Ингээд би сар бүрийн өмнө яг шөнө дунд биш, шөнө дундаас зургаан цагийн өмнө би орноосоо үсрэн босоод гэдрэгээ цонхон тийш гурван алхам алхлаад чиний сонссон тэр үгийг хэлдэг юм. Дараа нь би эргээд гэдрэгээ ор луугаа гурван алхдаг юм. Шөнө дунд орондоо хэвтэж унтахад миний болзоот хүн зүүдэнд орох ёстой. Гэтэл сарууд, сайн сарууд тун хорон ёжлогчид юм. Ингээд надад нэг биш, арван хоёр болзоот хүн зүүдэнд минь орлоо. Хэрэв чи хүсвэл арван гурав дахь нь бол.

	— Нөгөөдүүл чинь хардана биз дээ. Тэгвэл чиний уриа ч эрх чөлөө юү?

	— Тийм ээ, миний уриа ч «эрх чөлөө» Би юу гуйж байгааг чинь мэднэ гэж хүүхэн царайгаа улайлган хариулав.

	— Би бас мэднэ. Чиний хүссэнийг гүйцэтгэнэ.

	— Битгий яар. Хүлээх хэрэгтэй гэж жижигхэн цагаан шүдээ яралзуулан хариулав.

	— Хүлээхээ. Хэрхэвч үгүй! Толгой дээр минь байшин нурж, хүчит шуурга намайг нүх рүү шидэж, зуудаг нохой хөлөөс минь зуучихвал яах юм бэ? Би хүлээж чадахгүй!

	— Би цэл залуугаараа байна. Ёсыг дагаж болзоот хүнээ дуудан уриалж байгаа билээ.

	Брабантын хүүхнүүд гуравдугаар сарын өмнө л, харин тариа хураалтын өмнө биш, эр нөхрийн тухай уриалдаг билээ гэж Уулиншпигель бодоод түүнд итгэл алдах сэтгэл төржээ.

	— Би залуугаараа байна. Ёсыг дагаж болзоот хүнээ дуудан уриалж байгаа билээ гээд хүүхэн, инээмсэглэн дахин хэлэв.

	— Чи тэгээд өтөлтлөө хүлээх юм уу? Муу тоочин байна. Би ийм сайхан бөөрөнхий тарган хүзүү, эрэлхэг эрчүүдийг шимүүлэн тэжээдэг тэр сайхан сүүтэй, Фламандын цагаан мээмийг энэ насандаа ч үзээгүй билээ.

	— Тарган гэнэ ээ?... Алиа минь энэ хир үгүй шүү. Чи яарчээ.

	— Хүлээхээ! гэж Уулиншпигель давтав. Сайхан бүсгүй минь чамайг амьдаар чинь идчихийн оронд урьдаар шүдгүй болох уу? Чи хариулахгүй байна уу? Чиний тунгалаг хар нүд чинь инээнэ үү, чиний интоорон уруул чинь инээмсэглэнэ үү гэв. Хүүхэн түүн тийш бачтайхан хараад.

	— Чи надад дурлачихсан юм биш байгаа даа? Чи хэн бэ? Чи юу хийдэг вэ? Баян уу, гуйлгачин уу? гэв.

	— Би гуйлгачин. Гэвч хэрэв чи надад биеэ хайрлавал би баян болно.

	— Би энэ тухай асууж байгаа юм биш ээ. Чи сайн католик уу? Чи сүмд очдог уу? Чи хаана суудаг вэ? Эс бөгөөс чи ёстой гуйлгачин биш, гёз уу, хааны зарлиг, шашны эрүү шүүлтийн эсрэг байгаагаа хүлээхээс айхгүй юу?

	Клаасын чандруу Уулиншпигелийн зүрхийг дэлдэнэ.

	— Тийм ээ, би гёз. Би, Нидерландын дарлагчдыг үхүүлж өт хорхойд идүүлэхийг хүсэж байна. Чи над руу айн харж байна. Надад сайхан бүсгүй минь, чамд дурласан хайр сэтгэлийн гал бадарч байна. Энэ бол залуу насны галаа. Бурхан түүнийг бадраасан юм. Бөхөж унтартлаа тэр нар шиг дүрэлзэнэ. Гэвч өшөө хонзонгийн дөл ч миний зүрхэнд шатаж байна. Түүнийг бас бурхан бадруулсан юм. Тэр дөл гал болон дүрэлзэж, илд мэс сөрөн босож, олс исгэрэн, дайн дажин бүхнийг цөлмөн хоосруулж, зандалчид үхэцгээнэ.

	— Чи сайхан хүн юмаа. Гэвч дуугүй бай, дуугүй бай гээд сайх бүсгүй хоёр хацрыг нь үнсэж гунигтайяа хэлэв.

	— Чи яагаад уйлж байгаа юм? гэж асуувал

	— Энд ч гэсэн, хаана ч явлаа гэсэн чи болгоомжтой байгаарай.

	— Энэ хана чинь чихтэй юм уу?

	— Минийхээс өөр ямар ч чих энд байхгүй.

	— Түүнийг хайр дурлалын бурхан бий болгосон юм. Би түүнийг үнсэж таглая.

	— Тэнэг минь, чи миний хэлж байгааг сонс.

	— Ямар учиртай бил ээ? Чи надад юу хэлэх гээ вэ?

	— Чи дуулж бай гэж хүүхэн тэсэж ядан, яриаг нь таслаад, — Миний ээж ирж явна. Ялангуяа түүний дэргэд дуугүй бай...

	Сапермильмент чавганц орж ирэв. Түүнийг харахтайгаа зэрэг Уулиншпигель:

	«Ээ, мөн ч гайгүй, муухай, шүүрэн шанага шиг нүхэн цоохор болсон царайтай, хуурамч харцтай, инээж байгаа ам нь умалзаж байгаа... мөн ч энэ бүхэн нь зэвүүн соньхон юм даа» гэж бодов.

	— Ноёнтон минь, бурхан таныг үеийн үед ивээн өршөөж байг гэж эмгэн хэлээд, — За, охин минь, гүн ноёнтон Эгмонт өөрийнх нь заавраар алиачийн овоодойг3 хатгаж оёсон цуванд сайн үнэ төлсөөн...Тийм ээ, эзэнтэн минь «Улаан нохойн» уурыг хүргэх гэж хийсэн тэнэг овоодой юм гэв.

	— Их хамба ламтан Гранвеллед үү? гэж Уулиншпигель асуувал

	— Тийм ээ, «Улаан нохойд» гэж эмгэн хариулаад, тэр хаантанд, тэдний бүхий л бодлыг цөмийг ховлон хэлдэг гэнэ. Тэд Гранвеллейг энэ хорвоогоос зайлуулах гэж байгаа юм байх аа. Зөв биз дээ, тийм үү? гэхэд Уулиншпигель ганц ч үг хариулсангүй.

	— Та тэдэнтэй тааралдаж байгаа биз дээ? Тэд жирийн ардын хувцас, урт ханцуйтай цув өмсөөд, лам хүний овоодойтой, гудамжаар явдааг. Тэдний хувцсан дээр тэнэгүүдийн овоодой хатгаж оёсон байдаг. Би наад зах нь хорин долоон тийм овоодой хатгаж оёсон. Миний охин арван тав орчмыг оёсон байх аа. «Улаан нохой» тэр овоодойг үзэхтэйгээ зэрэг галзуурдаг юм гээд, Уулиншпигелийн чихэнд:

	— Тэр тэнэгүүдийн овоодойг, баглаа тарианы түрүүгээр сольж нэгдэхийн тэмдэг болгон өөрчлөх гэж байгааг би мэднэ. Тийм ээ, тийм. Тэд хаан болон шашин сүмийн эрүү шүүлтийн эсрэг тэмцэх гэж байгаа юм. Энэ чинь тэдний хэрэг биз дээ. Ноёнтон минь тийм биш үү?

	Уулиншпигель ганц ч үг хариулсангүй.

	— Ирсэн ноёнтны сэтгэл нь нэг л юманд гуньсан, таагүй бололтой, амандаа ус балгасан юм шиг гэж эмгэн хэлэв.

	Уулиншпигель ганц ч үг хэлэлгүй байшингаас гарч одов.

	Замын дэргэдэх зуушны газар хөгжим эгшиглэнэ. Юм уухаа мартахгүйн тулд тэнд оров. Зуушны газар байгаа пиг дүүрэн улс хааны тухай, үзэн ядах муухай зарлигуудын тухай, шашны эрүү шүүлтийн тухай, мөн улс орноос хөөж зайлуулбал зохих «Улаан нохойн» тухай ямар ч болгоомжгүй, чанга чанга ярилцана. Гэнэт Уулиншпигель нөгөө танил эмгэнийг харсанд: тэр, новш болсон ноорхой хувцастай, нэг аяга дарстай ширээ түшиж унтаж байгаа мэт харагдана. Тэр ингэж удаан сууж байгаад халааснаасаа бяцхан таваг гарган, гуйлга гуйж, зочдын дэргэдүүр явахдаа, болгоомжгүй яригсдын дэргэд онцлон саатна.

	Ингэхэд тэдгээр цайлган улс юмаа нарийлалгүй флорин, денье, патар хаяж өгнө. Нөгөө Сапермильментын хөгшин авгайн дутуу хэлсэн юмыг, тэр хүүхнээс асууж мэдэхээр Уулиншпигель түүний байшинд дахин буцаж очив. Хүүхэн эр нөхрийн тухай уриалахыг больж, инээмсэглэн түүнд амттайхан шагнал амлаж байгаа юм шиг нүд ирмэжээ.

	Гэнэт ард нь эмгэн ирсэн байв.

	Түүнийг хараад Уулиншпигель ихэд уурлаж, буга согоо шиг, жижиг гудамжаар «'t brandt!, 't brandt!» «гал!, гал!» хэмээн бархиран гүйв. Ийнхүү тэр талхчин Якоб Питерсений байшин хүртэл гүйв. Энэ байшингийн цонх нь герман маягаар шиллэсэн, жаргаж байгаа нарны цацрал туяа тусч гялалзан, зуухнаас нь дүрэлзэн асаж байгаа гишүү модноос бөөн утаа баагина. Уулиншпигель Якоб Питерсений байшингийн дэргэдүүр гүйж явахдаа «'t brandt! "t brandt!» гэж бархирчээ. Бөөн улс цуглараад, шилний улаан туяа баагьсан утааг хараад «"t brandt! 't brandt!» гэж бас бархиралдав.

	Сүмийн хонхны тавцангаас бүрээ бүрээдэж хонхчин байдаг чадлаараа хонхоо балбаж түргэн жагсаалд дуудав. Эрэгтэй, эмэгтэй, хүүхэд багачуул цөм исгэрэн бархиралдаж, бөөн бөөнөөрөө гүйлдэв.

	Хонх жингэнэн дуугарч, бүрээ бишгүүр нижигнэнэ. Сапермильментын хөгшин авгай, агшин зуур босож гэрээсээ гүйж гарав.

	Уулиншпигель түүнийг ажиглан байгаад гэрээсээ нэлээд холдмогц гэрт нь очжээ.

	— Чи хүрээд ирэв үү? гэж хүүхэн гайхан асуугаад тэр дор ч гал гарчээ!

	— Дор уу? Ямар ч гал алга аа.

	— Хонх юунд гунигтайяа цохиж байгаа юм бэ?

	— Өөрсдөө ч мэдэхгүй байгаа байх, 

	— Бүрээний дуу, бөөн олон хүн цугларсан нь юу бил ээ?

	— Хорвоогийн тэнэгүүд тоо томшгүй юм.

	— Юу шатаж байгаа юм бэ?

	— Чиний нүд, миний зүрх шатаж байна гээд Уулиншпигель, уруулыг нь шимжээ.

	— Чи намайг идэх нь үү?

	— Би интоорт дуртай!

	Хүүхэн түүн тийш, зальтайхан бөгөөд гунигтайяа хараад гэнэт уйлж:

	— Дахиж наашаа битгий ирээрэй, чи гёз, пап ламын дайсан юм. Наашаа битгий ир...

	— Чиний эх...

	— Тийм ээ, гэж хариулаад царайгаа улайлгаж, — Одоо тэр хаана байгааг мэдэх үү? Гал болж байгаа газар яриа чагнаж байгаа. Дараа нь хаана очихыг мэдэх үү? «Улаан нохойд», энд ирж яваа херцогт цуст ажил их болгохоор, мэдсэн юмаа цөмийг хэлж өгнө. Чи зугтаа, Уулиншпигель, зугтаа, би чамайг аваръя зугт! Бас үнс, тэгээд битгий эргэж ир! Дахиад нэг үнс, би уйлж байна, харж байгаа биз. Гэвч яв даа!

	— Шударга, эрэлхэг хүүхэн гэж Уулиншпигель тэврэн байж хэлэв.

	— Дандаа ч ийм байсангүй... Би бас л түүнтэй адил байсан...

	— Тэр дуу, болзоот хүнээ уриалах явдал уу?

	— Тийм ээ! Эх маань ингэхийг шаарддаг юм.Чамайг, чамайг би аварна, хайрт минь. Чамайгаа дурсан бусдыг ч аварна. Харин чи хол байхдаа гэмшсэн хүүхний тухай сэтгэл чинь дурсах бол уу? Үнс, намайг хонгор минь. Одоо энэ чинь мөнгөнөөс болж, хүнийг гал түүдэгт явуулахгүй. Яв даа! Үгүй, эндээ үлд! Чиний гар яасан зөөлхөн юм бэ? Чи хар, би чиний гарыг үнсэж байна. Энэ бол боолын тэмдэг: Чи миний ноён.Чи сонс, ойртоод, ойртоод, дуугүй сонс. Өнөө шөнө энэ байшинд ямар нэг хулгайч тэнүүлч цуглахад нэг нь итали хүн байв. Тэд нэг нэгээрээ цувж сэмхэн орсон. Ээж тэднийг энэ өрөөнд цуглуулж, намайг хөөгөөд үүдээ түгжив. Би: «Бурхны чулуун дүрс... Борегергутын хаалга... Загалмайт жагсаал... Антверпен... дар эхийн сүм...» гэсэн үгийг сонсож битүү сонсогдох инээд, ширээн дээр тоолж байгаа флорины чимээ... сонссон. Чи зугт. Ирцгээлээ! Зугт хайрт минь! Миний тухай сайн бодож яваарай. Зугт... гэв.

	Уулиншпигель түүний хэлснээр нь байдаг чадлаараа «Хөгшин азарган тахиа» 

	In den ouden Haen, гэдэг зуушны газар хүртэл гүйж, очоод хиам гунигтайхан зажилж, лувены «петерман» шар айраг долоо дахь аягыг ууж дуусаж байсан Ламмейг олжээ.

	Ингээд Уулиншпигель түүний том гэдэстэйг харгалзалгүй хойноосоо гүйлгэжээ.

	
IX

	Байдаг чинээгээрээ гүйж Ламме тэр хоёр Эйкенстраат гудамж хүрээд Уулиншпигель Бредеродейн эсрэг бичсэн хорон үгтэй хуудас олж аваад шууд тэднийд очжээ.

	— Би эрхэм гүн ноёнтон та, чихийг минь сайн гэгчийн мушгиад дарс өгсөн тэр цагаас сэтгэлт фалманд хүн, вангийн нүд чих билээ. Энд таныг хааны адил Голландын гүн гэж нэрлэдэг хэмээн зэмлэсэн цуутай бузар бичгийг та хар. Энэ бол Хулгайчийн эрэг орчим дахь олиггүйчүүдийн мухар гудамжинд суудаг Иван Вралийн (Иван худалчийн) хэвлэх газар дөнгөж саяхан хийсэн шив шинэхэн хуудас байна.

	— Зохиосон хүний жинхэнэ нэрийг нь хэлэхгүй бол чамайг хоёр цагийн турш жанчихаас биш яах вэ хэмээн инээмсэглэн Бредероде хариулав.

	— Гүн ноёнтон та хүсэж байвал хоёр жилийн турш жанчивч миний ам мэдэхгүй юмыг нуруугаар минь хэлүүлж чадахгүй биз дээ гэж Уулиншпигель хариулаад, ажлынхаа төлөө авсан флориныг халаасандаа хийгээд хоосонгүй гарч оджээ.

	
X

	Сарнай цэцгийн зургаадугаар сараас эхлэн Фландрийн нутгаар шашны суртал нэвтрүүлэг эхэлжээ.

	Христосын эрхэм шавь суртал нэвтрүүлэгчид Христосын шашин мөргөлийг анхны нь байдлаар сэргээх тухай номлон тэр суртлаа тариалангийн талбай, цэцэрлэг, ус үерлэх үеэр амьтан адгуус хоргоддог толгод дээр хүртэл газар сайгүй, мөн гол мөрөн дэх хөлөг онгоцонд ч номлодог байв.

	Тэд хаана ч байсан байлдааны талбарт байгаа юм шиг бэхлэгдсэн лагерь болж ачаа хөсгөөр түүнийгээ тойруулна. Тэднийг гол мөрөн, усан буудал дээр зэвсэглэсэн хүнтэй холбоо завь хамгаална.

	Мөн лагерьд дайсныг хүлээж зэвсэгт цэрэг, их буутайгаар харуулд зогсоно.

	Ийнхүү манай эцэг өвгөдийн газар нутагт хааяагүй эрх чөлөөний үг цуурайтаж байв.

	
XI

	Уулиншпигель Ламме хоёр Брюгед хүрч ирээд хотын захад байгаа нэг хашаанд тэргээ орхиод, мөнгөний хүүдийд зоос хөгжүүн хангинах нь сонсогдохгүй байсан учир зуушны газар биш, харин аврагч бурхны сүмд | очжээ.

	Лам Корнелис Адриансен, Миноритийн одонгийн лам, муухай бохир зальтай бархираа номлогч, энэ өдөр үнэн мөнийг зөгнөн, уурсан галзуурч байв.

	Мухар сүсэгт залуу, гоё сайхан эмэгтэйчүүд сүмийн тэнхимийг тойрон бөөгнөрчээ.

	Патер лам Корнелис христ бурхны тачаалын тухай ярьж байв. Цугларсан олон Понти Пилатад хандаж: «Цовдол, цовдол түүнийг! Бидэнд хууль бий.Хуулийн ёсоор энэ үхэх ёстой!» гэж бархирч байгаа евангелийн тэр хэсэгт хүрээд Патер Корнелис дуу алдан хэлсэн нь:

	— Сайхан сэтгэлт хүмүүсээс, манай бурхан Есүс Христос тун хэрцгий жигшүүрт үхэл хүлээж байсны учир нь дэлхий дээр газар сайгүй тэрсүү нарыг зэмлэн залхаах хууль байснаас тэр ажээ. Иймээс тэр хууль зөрчсөн учир зөв шийтгүүлжээ. Гэтэл тэрсүү нар зарлиг, шашны ёс журмын бичигт захирагдахыг хүсэхгүй ажээ. Ээ, Есүс бурхан минь энэ газар дэлхийг ямар тангараг зүхэлд унагасан юм бэ! Ариун өршөөлт сахиус Мария! Таалал төгссөн эзэн хаантан Карл амьд байж энэхүү захирагч хатантанд ямарваа нэгэн бүлэглэл, тэрсүү нарыг устгах, сайн сайхан явдлын ашиг тусын тул сэтгэн бодож зохиосон шашны эрүү шүүлт, зарлигийг эсэргүүцэн сөрж өргөдөл өргөхийг зүрхэлсэн тайж нарын хуйвалдааны бузар муухай үйлдлийг харсан бол доо! Энэ ноёд чухам юуг устгах гэсэн юм бэ? Хүнд талх бяслагаас илүү хэрэгтэй юмыг уу? Ямар муухай өмхий бузар, идээртэй ёроолгүй газар биднийг оруулах гэж байгаа юм бэ? Лютер, тэр бузар Лютер, тэр галзуу шар Саксон, Брауншвейг Люнебург, Мекленбургэд мандаж байна. Бренциус, Германд гахай ч тоохгүй царс модны боргоцойгоор өл залгаж байсан тэр Бренциус Вюртембергт мандаж байна; галзуу Сервет, толгойдоо сарыг дөрөв хуваасан хэсэгтэй Сервет гурван ариун бурхан нэр төртэй, бүхнийг ялагч, ялгуусан бурхныг муучлан Померани, Дани, Шведэд ноёрхож байна! Тийм ээ! Гэвч түүнийг Кальвин, дөнгөж энэнд л хэрэгтэй болсон гашланги үнэртэй, өмхий Кальвин амьдаар нь шатаасан гэж би сонссон. Тийм ээ, түүний олиггүй улцгар царай ялхайн томбойж шүд нь амнаасаа царил шиг арзайна. Тийм ээ, чоно бие биеэ иддэг; галзуу бух Лютер Германы хаадыг шударга бөгөөд бурхны номын ёсоор амьдардаг байсан гэлцдэг анабаптист4 Мюнцерын эсрэг зэвсэглэжээ. Ингээд герман даяар зэрлэг бух Лютерын дуу цуурайтаж байна.

	Фландр, Гельдернь, Фрисланд, Голланд, Зеландад бид юу үзэж байна гээ вэ? Адамын үр сад гудамжаар чармай нүцгэн гүйцгээж байна! Тийм ээ, тийм сайн сэтгэлт улс эцэнхий туранхай махаа ичгүүр сонжуургүйгээр замаар явагсдад харуулж эхээсээ гарсан чигээрээ чармай нүцгэн явцгааж байна. Та бүхэн ганцхан л хүн олдсон гэж хэлнэ байх тийм ээ, ганцхан байж магадгүй боловч гэтэл нэг нь зуутай тэнцэж, зуу нь нэгтэй тэвдэж болох юмаа. Ингээд тэр амьдаараа шатаагдсан, Лютер, Кальвиныг дагагчдын хүссэнээр шатаагдсан юм гэж та нар хэлж байна уу? Гэтэл би: чоно бие биеэ иддэг гэж та нарт хэлж байна.

	Фландр, Гельдернь, Фрисланд, Голланд, Зеландад бид юу үзэж байна? Ямарваа боолчлол, бурхны номлолтой зөрж байгааг нотолсон үжид самуун харц этгээд энд тэндгүй болсныг харж байна. Тэр өмхий тэрсүү нар: бидний хууль бол манай ариуны ариун эх Ромын шашин мөргөлийг дуулгавартай дагах явдал мөн гэж худал хэлцгээж байна. Тэнд бурханд тэрсэлсэн Антверпенд, тэр тэрсүү муухай, өөдгүй амьтдын төвлөрсөн газар бид ариун үрэл нохойн өөхөөр хийдэг гэж ичгүүргүй ярьцгааж байна. Энэ гудамжны буланд гүлтэг дээр суудаг нэг тэнүүлч, бурхан ч байхгүй, мөнхийн амьдрал ч байхгүй, хойд нас ч байхгүй, үүрдийн зовлон ч байхгүй гэж нотолж байна. «Хүнд загалмай зүүлгэхэд давсгүй, өөх тосгүй, тарнидан нулимахгүй, лаа зулгүйгээр ёслол хийж болно» хэмээн бас өөр нэг нь хоёр нүүр гаргасан дуугаар хэлж байна. «Ямар ч ариутгагч там байхгүй» гэж гурав дахь нь өгүүлнэ. Ариутгагч там байхгүй гэнэ! Сайн сайхан улс та бүхэн энэнд юу гэж хэлэх вэ? Та бүхэн ариутгалын тамд эргэлзэхийн оронд эх, эгч, охин дүү охидтойгоо нүгэл үйлдсэн нь дээр билээ!

	Тэд бас шашны эрүүдэн шүүгч ариун хүмүүсийг тоохгүй байна. Эндээс ойрхон Белэмд зэвсэг, туг жанцан, бүрээ бөмбөртэй дөрвөн мянган Кальвиныхан хүрэлцэн иржээ! Тэдний хоолны хэншүү утаа үнэртэж байгааг харж байна уу? Тэд ариун Католины сүмийг нэр төргүй болгож, өөрсдийнхөө өөдгүй муухай суртлаар гүйцэд бузарлах гэж түүнийг эзлэн авчээ.

	Яасан ичгүүргүй, бурхнаа мартсан тэсвэр вэ! Тамын мянга мянган чөтгөрүүд, бяргүй шалчгар, дорой католикчууд, яагаад та нар бас зэвсгээ шүүрч авахгүй байна! Танай хотод энэ муухай жигшүүрт Кальвиныхантай адил төрөл бүрийн жад илд, урт иштэй илд, сэлэм, өөрөө буудагч буу, хутга, бороохой, урт жад, их буу зэрэг зэвсэг байгаа шүү дээ!

	Тэд тайван байдлыг алдуулахгүй байна.

	Тэд зөвхөн бурхны үгийг төлөв томоотой, чөлөөтэй сонсохыг хүсэж байна гэж та бүхэн ярьцгааж байна уу? Надад ялгаагүй. Брюггээс гарцгаа! Бүх Кальвиныхныг үхтэл нь цохицгоо! Сүмээс хөөж зайлуулцгаа! Юу?Та нар бас л энд байна уу? Юутай муухай бузар жигшүүр вэ? Та нар айж эмээгээд хог бууц дээр байгаа эм тахиа шиг чичрэн догдолж байна уу? Харж байна, харж байна! Жигшүүрт муухай Кальвиныхан та нарын эхнэр охидын чинь гэдэс дээр хэнгэрэг дэлдэхэд чөрийсөн нарийхан хөлтэй, зүрхгүй аймтгай та нар сүүлээ хавчин тэсэцгээнэ дээ! Үгүй, байз битгий явцгаа. Өмдөө гамнацгаа! Католикууд та нар ичицгээ! Брюггегийн бэртэгчин иргэдэд юутай муухай бузар ичгүүртэй вэ? Зүрхгүй муу сайн, шалчгар та нар католик нэр зүүх азгүй. Ичицгээ! Та нар чинь эм, эр нугас, галуу, цацагт хяруул юм аа!

	Та нар тэрсүү номтны дэмий балай худал үг ярихыг нь сонсох гэж бөөнөөрөө тийшээ явдаг чинь та бүхэнд сайхан номлогчид байхгүйдээ тэр үү? Бяцхан охид тэдний номлолд шөнө очдог нь есөн сарын дараа бяцхан эр эм, хамуутай муу сайн жижиг гёзууд энд тэндгүй дүүрэн болохын ёр билээ. Тэд дөрвүүл дөрвөн муусайн олиггүй амьтад, хүүрийн газар, номлоцгоож байв. Тэр муусайн зальхай этгээдийн нэг нь эцэнхий туранхай, халуун томуу, шартсан архичны царайтай нь үзэмжгүй шалчгар, өмхий өгөрсөн бүрх малгайг чихээ даран өмсжээ. Та бүхний аль нэг нь номлогчийн чихийг харсан уу? Хантаазны нь дороос цамцгүй нүцгэн шуу цухуйж байгааг бодвол дотуур хувцас ор ч үгүй дэг ээ!

	Тэр олиггүй муухай үнэртэй малгайгаараа халхлахыг хичээсэн боловч түүнийг би харсан чинь Антверпены хонх шиг өргөн хар өмдний нь завсар байгалиас хайрласан юм нь хонхны хэл лугаа адил унжина. Нөгөө нэг зальхай нь хүрэмтэй, хөл нүцгэн номлож, мөн түүний чих нь ч харагдахгүй ажээ. Тэр номлох завсраа гэнэт дуугүй болсонд хүүхдүүд түүн тийш: «Хөөш, алга уу, алга уу, чи хичээлээ цээжилсэнгүй!» гэж элэглэн бархирцгаана. Эдгээр жигшүүрт тэнүүлчний гурав дахь нь гуйлгын муу бүрх малгайдаа бяцхан өд ёрдойлгон хатгасан байна. Түүний чихийг бас хэн ч үзсэнгүй. Дөрөв дэх нь дүүжлүүрч Германус бусдаасаа арай дээр хувцастай боловч, бусдын хэлэлцдэгээр цаазын алуурчин мөрөн дээр нь хоёр удаа тамгалжээ. За, тийм байна даа.

	Бүгдийн нь бүрх малгайн доогуур чихийг битүүлж хулгавч өмсжээ. Та бүхэн ер нь Лютерын номлогчдын чихийг үзсэн үү? Энэ тэнүүлчдийн хэн нь чихээ харуулах вэ? Тэгж ч зүрхлэхгүй байх аа! Тэдний чих, чихийг нь харуулах юм сан! Чих ч байхгүй биз ээ: түүнийг цаазын алуурчид аль хэдийн нь огтолчихсон. Тийм шүү!

	Юу ч болтугай олон түмэн эдгээр хулгайч, өвөр суйлагч, дархны газрыг орхисон, залхуу, тэнүүлч, чалчигчдыг тойрч үймэлдэн хойноос нь гүйж: «Гёз мандтугай!» гэж бүгдээрээ галзуурсан буюу хэт хөлчүүрсэн мэт бархирцгаана.

	Бид хөөрхий ядуу католикуудад: «Гёз мандтугай!» «Гёз мандтугай!» гэж зэмлэлгүй хашхирч болдог Нидерландыг орхиж явахаас өөр юм үгүй болжээ. Илбэдүүлсэн мунхруулсан энэ ард түмний толгой дээр чухам тангарагласан ямар тээрмийн чулуу буусан юм бэ? Аврагч Христос минь! Баян хоосон, тайж эгэл ардууд, залуу хөгшин, эр эмгүй эргэн тойрон цөм: «Гёз мандтугай!» гэж хашхиралдана.

	Ингээд манайд хүрч ирсэн сүрхий догь ноёд, ширэн өмдтөн хэн бил ээ? Эдний бүх эд хөрөнгө нь завхай хүүхэн, бузар муухай газар, завхайрч зайдагнах архи наргиан, идэж уух заваан байдал, ясаар тоглох, үр ашиггүй, хоосон хээнцэр зардалд үрэгджээ. Эдэнд загатнасан газраа маажих зэвтэй хадаас ч үлдсэнгүй. Одоо эдэнд сүм хийдийн эд хөрөнгө хэрэгтэй болжээ.

	Тэр олиггүй муухай Кейлембургийн найран дээр бас өөр нэг олиггүй муухай Бредероде байж, тэд агуу том язгууртан ноён Берлеймон мөн захирагч ахайтныг ойшоохгүй байгаагаа харуулах гэж модон торхноос ууцгаажээ. Сайхан уу? Ингээд бас «Гёз мандтугай!» гэж бархирцгаана. Ээ, хэрэв би болдог сон бол бурхан байсан бол тэдний ундаан шар айраг буюу дарсыг нь өмхий угаадас, бузар муухай бөөлжис хүрмээр болгож цамц, орны даавууны угаадас болгох сон билээ.

	«Гёз мандтугай!» гэж орилцгоо, илжигнүүд орилцгоо. Би та бүхний лүндэн буулгагч болж: бүх тангараг, тэнгэрийн бүх залхаан цээрлүүлэлт, бүх гамшиг зовлон, өвчин тахал, үгүйрэл хоосрол, халуун хижиг, гал усны аюул, өмөн үү, цагаан бурхан, ялзрал хижиг,цөм Нидерландынхны толгой дээр буутугай. Тийм ээ! Та нарын «Гёз мандтугай!» гэдэг бузар муухай хашхирааг чинь бурхан ингэж л гэсгээг. Та нарын орон байшингаас чинь ганц ч чулуу үлдэхгүй. Тэр бузар муухай Кальвины чалчигчдын хойноос гүйцгээсэн тангаргаа алдсан та нарын хөлийн ганц ч яс бүү үлдтүгэй! Тийм болтугай, тийм болог, бас дахиад тийм болог, үеийн үед тийм болог. Бурхан өршөө!

	— Хүү минь явъя гэж Уулиншпигель хэлэв.

	— Одоохон гэж Ламме хариулав.

	Ингээд уул номлолыг их л бишрэлтэйеэ сонсоцгоож байсан аятайхан залуухан авгай нарын дунд эхнэрээ эрж харсан боловч олсонгүй.

	
XII

	Уулиншпигель Ламме хоёр Мinne water — дурлалын ус гэдэг нэртэй газар хүрэлцэн ирэв. Гэтэл агуу эрдэмтэн, их юм мэддэг янз бүрийн улс Мinne water — минорит ус5 гэж нотолдог. Уулиншпигель Ламме хоёр эрэг дээр суугаад, дор байгаа гийгүүлсэн ногоо, дэргэдүүр нь өнгөрч байгаа бөөн олон хүнийг харцгаана, эр эм, цэцэг навчаар чимэглэсэн охид хөвгүүд энэ хорвоо дэлхий дээр тэднээс өөр юу ч байхгүй шиг ихэд нинжин сайхан сэтгэл агуулж бие биесийнхээ нүд рүү ширтэн харж, гар гараа барилцан, ташаа ташаагаа наалдуулан зугаалж явна. Эднийг харсаар байгаад Уулиншпигель Нелег дурсан бодож, уйтгарлан дурсахдаа:

	— Явъя, юм ууя! гэв.

	Гэтэл Ламме, Уулиншпигелийн үгийг сонсолгүйгээр хайртай хосуудыг хараад:

	— Хайр дурлалдаа умбасан эхнэртэйгээ би эргийн дэргэд эхнэргүй бид хоёр шиг ганцаардан сууж байсан хүмүүсийн дэргэдүүр зугаалцгааж байсан юм аа гэж хэлэв.

	— Явъя, юм ууя, аяганы ёроолд Долоог олно гэж Уулиншпигель хэлэв.

	— Юун архичны бодол вэ? гэж Ламме хариулав. Долоо чинь босвол Христос аврагчийн сүмийн оройд ч багтахгүй мундаг том гэдгийг чи мэднэ шүү дээ гэв.

	Уулиншпигель Нелегийн тухай уйтгарлан бодсон боловч , мөн ямар нэг зуушны газар аятай сайхан дэвсгэр, хоол, зан сайтай эзэгтэй ч олдож магадгүй гэж бодоод

	— Явъя, юм ууя гэв.

	Гэтэл Ламме хонхны тавцан рүү ширтэн харж, түүний хэлэхийг сонсолгүй:

	—Адислагдсан хайр дурлалын эзэн ариун охин Мария минь түүний цагаан цээж, амттайхан мөрийг нь дахин харах боломж надад олгооч ээ! гэлээ.

	— Явъя! Ууя!

	Гоо сайхнаа архичдад харуулж байгаа түүнийг чи зуушны газар очиж олно.

	— Түүний тухай ийм муухай юм яаж бодно вэ.

	— Явъя, юм ууя. Бодвол тэр чинь, аль нэг зуушны газарт л байгаа бий.

	— Чи цангасандаа болоод ууртай байна гэж Ламме хэлэв.

	— Магадгүй тэр чинь мацгийн дараах мягмар гарагийн баярын өдрийн загас шиг үнэртэн хүжис, халуун ногоо, азарган тахианы сэчиг, элэг тэргүүтэн тэнгэрийн сайхан амттан юмсын дунд хөвж түүний жигнэсэн сайхан махны үнэр шүүслэг булбарай ягаан саргай цэцгийн дэлбээ шиг сайхан үнэрээ агаарт хадааж бэлэн болоод, хөөрхий муусайн явуулынхныг хүлээж байгаа юм билүү гэж Уулиншпигель үргэлжлэн хэлнэ.

	— Уурт минь чи, намайг булшлах гээд байна даа. Бид, хоёр өдөр хатсан талх, шингэн шар айргаар амь зогоож байгааг мартаа юу чи.

	— Чи өөрөө өлссөндөө болоод ууртай байна. Чи өлссөндөө болоод бархирч байна. Тийм болохоор юм идэж ууя. Энд хагас флорин бий. Наргих юм байна.

	Ламме инээнэ. Тэд тэргээ даруй олж аваад зуушны сайн газар олох гэж бүх хотоор явсан боловч зуушны газрын найрсаг биш эзэд, өрөвдөх сэтгэлгүй эзэгтэй нарын царайг хараад дурамжхан царай бол сайн хоолны газрын хаяг биш хэмээн дотроо бодоод цааш явна.

	Ингэж явсаар Бямбын зах зээлийн газар хүрч Blauwe Lantern — «Хөх дэнлүү» гэдэг зочид буудалд орсонд эзний нь царай овоо сайхан зантай байжээ. Тэргээ саравч дор тавьж, илжгийг адууны байранд оруулж том хүүдий овьёостой нөхөрлүүлээд өөрсдөө үдшийн хоол захиж цадтал идэж унтацгаагаад дахин юм идэхээр босоцгоожээ Ламме сэтгэл хангалуундаа тэсэрмээр болж:

	— Би гэдсэндээ бурхны дээд хөгжим дуугарч байгааг сонсож байна гэв.

	— Хоолны үнэ төлөх болоход эзэн Ламмед дөхөж очоод:

	— Танаас арван патар гэв.

	— Авагтун гээд Ламме Уулиншпигель руу заав.

	— Надад байхгүй гэж тэр хэлэв.

	— Нөгөө, чиний хагас флорин яасан бэ? гэж Ламме асуув.

	— Байхгүй гэж Уулиншпигель хариулав.

	— Тэгвэл сайн л биз, хоёулын чинь хүрэм, цамцыг тайлж авна даа гэж эзэн хэлэв. Гэнэт Ламме согтуу хүний эрэлхэг зориг гаргаж:

	— Хэрэв би юм идэж уух гэсэн бол яах вэ, тиймээ хорин долоон флориных ч гэсэн идэж уух гэвэл аваад л идэхгүй юм, тийм ээ! Чи энэ гүзээг хар, энэ флориноос чухал байх аа! Бурхан өршөө! Энэ чинь одоо хүртэл агталсан тахиагаар л хооллож байсан юм. Чи хэзээ ч суран бүсэн дороо ийм юм авч явахгүй. Учир юу гэвэл ч өөхөө хүрмийнхээ зах дээр авч явдаг ч гэсэн гүзээнийхээ гурван хуруу зузаан дарамтыг хэзээ ч амсаагүй байхаа гэж хашхирав.

	Зуушны эзэн уурласандаа галзуурсан юм шиг тэр язгуурын ээрүү байснаас гадна хурдан ярих гэж хэчнээн яаравч усанд орж гарсан нохой шиг төчнөөн их тургина. Уулиншпигель хамар луу нь бөөрөнхийлсөн талх шидэж нөгөө Ламме яриандаа бүр халчхаад:

	— Тийм ээ, чиний турж үхсэн гурван тахиа, дөрвөн муухай дэгдээхэй, мөн шувууны хашааны бууц дээгүүр өмхий сүүлээ чирч явдаг маанаг тогосын чинь үнийг төлөх юм надад байна. Хэрэв чиний арьс чинь хөгширсөн тахианаас хатуу эцэнхий биш бол, хэрэв чиний хавирга чинь цээжин дотор чинь бутарч байгаа, үгүй бол чамайг мөн чиний нусгай зарц бас өрөөсөн нүдэт эмэгтэй зарц загатнасан хамуугаа маажиж чадахгүй богино гартай, тогоочтой чинь хамт идчихмээр хангалттай мөнгө надад байна. Энэ шувуугаа хар: хагас флорины төлөө бидний хувцсыг авах нь ээ! Ичгүүргүй чи. Чиний дээл чинь юу юм бэ? Би гурван зоос л түүний чинь төлөө өгье! гэж бархирна.

	Энэ хүн ууртаа улам шатаж дээр дээр амьсгаадна.

	Уулиншпигель түүнийг бөөрөнхийлсөн талхаар нясална.

	Ламме арслан шиг:

	— Үхсэн муу чи, нарийхан урт хоншоортой, урт чихтэй, өргөн цээжтэй, ган шиг шандастай маш сайхан илжиг ямар үнэтэй гэж бодож байна? Наад зах нь арван найман флорин биз дээ. Тийм биш үү, аз нь орхисон архины газрын эзэн! Ийм сайхан малын үнийг төлөхөөр авдартаа чи хэчнээн хуучин хадаас цуглуулсан бэ? гэж бархирна.

	Зуушны эзэн улам улам амьсгаадан дуугарч ч чадсангүй.

	Ламме цааш үргэлжилсэн нь:

	Улаан будгаар будсан, наран борооноос хамгаалж, дээд зэргийн маажинт даавуун хөшигтэй, яшил модоор хийсэн маш сайн тэрэг чинийхээр ямар үнэтэй байх вэ? Аа? Хорин дөрвөн флорин. Тэрнээс ч бага үгүй. Тийм биш үү? За тэгээд хэчнээн флорин болох нь вэ? Арван найм дээр хорин дөрвийг нэмбэл? Хариулалдаа. Ном мэдэхгүй маанаг! Ингээд өнөөдөр зах зээл гардаг өдөр чиний бузар муухай буудалд ч тариачид буудалласан болохоор байгаа бүхнээ одоохон эдэнд худалдаж борлуулна! гэв.

	Ингээд Ламме тэр ёсоор л болгов. Үнэхээр ч илжиг тэрэгнийхээ төлөө дөчин дөрвөн флорин, арван патар авчээ. Ингээд тэр эзэн хүний хамрын нь өмнөхөн мөнгөө хангинуулан

	— Ирээдүйн наргианы үнэрийг авч байна уу? гэнэ.

	— Тийм ээ, гэж зуушны газрын эзэн хариулаад, нэмж намуухан хэлсэн нь, — Хэрэв чи өөрийнхөө арьсыг худалдаж байгаа юм бол түүнд чинь ганцхан зоос өгөөд үр ашиггүй зардал гаргахын эсрэг сахиус болгоно гэлээ.

	Хашааны гүнд гоё сайхан залуухан авгай, Ламмег цонхоор харж байгаад түүн тийш эргэж, хөөрхөн нүүрийг нь харж магадгүй болохоор нь нуугдана.

	Тэгээд үдэш архи хэт их ууснаасаа болж харанхуй шатаар найган өгсөх зуураа эмэгтэй хүний гар тэвэрч, хацар, уруул, хамрыг нь хүртэл үнсэж, мөн нүүр дээр нь хайрын нулимс дуслахыг нь мэдэрчээ. Дараа нь эмэгтэй алга болчихжээ.

	Хөлчүү Ламмегийн нойр нь их хүрч хурдхан хэвтэж унтаад маргааш, өглөө нь Тилийн хамт Гент орохоор явав.

	
XIII

	Энд, тэр бүх kaberdosjen, taferhooren, зууш, наргианы газар, дэн буудал, буурчийн газар, энд тэндгүй эхнэрээ эрэв. Үдэш нь Уулиншпигельтэй in den Zingende Zwaam «Дуулагч хун» нэртэй зуушны газар уулзав. Уулиншпигель эх орны зандалчны эсрэг хүмүүсийн сэтгэлийг хөдөлгөн түгшүүрийг тархаан хотыг тойров.

	Dulle - Griet Том их бууны орчим Баасан гарагийн зах зээл дээр Уулиншпигель гэнэт түрүүлгээн савж унав.

	Дэргэдүүр нь өнгөрч явсан нүүрсчин, 

	— Чи яаж байгаа чинь энэ вэ? гэж асуув.

	— Салхи хаанаас үлээн сэвэлзэж байгааг мэдэх гэж хамраа норгож байна гэв.

	Өнгөрч яваа нарийн мужаан

	— Чи юунд гудамжаар дэвсгэр хийгээ вэ? гэхэд

	— Удахгүй, энэ чинь олон хүнд хөнжил болно. Нэг лам өнгөрч яваад зогсож

	— Энэ маанаг энд юу хийж байгаа юм бэ? гэвэл

	— Гэгээн багш минь гэдсээрээ түрүүлгээ харж хэвтээд танаас адис авах гэсэн юм! гэхэд лам түүнийг адислаад цаашаа явав.

	Дараа нь Уулиншпигель чихээ газарт наалдуулан хэвтэнэ.

	— Чи тэндээс юу сонсож байна? гэж дэргэдүүр нь өнгөрч явсан тариачин асуув.

	— Аз нь орхисон хөөрхий тэрсүү нарыг түүдэг гал дээр шатаахаар цавчин авах мод хэрхэн ургаж байгааг сонсож байна.

	— Түүнээс өөр юм сонсохгүй байна уу? гэж хүй нэгдлийн нэг харуул асуув.

	— Испанийн харгис цагдаа нар явж байгааг сонсож байна. Чамд нуумаар юм байвал газар бул, удахгүй олон хотод хулгайч нараас болж амьдрахын аргагүй болно.

	Энэ ч галзуурчээ гэж хүй нэгдлийн харуул хэлэв.

	— Энэ галзуурчээ гэж хотын иргэд давтана.

	
XIV

	Гэтэл Ламме энэ завсар юу ч идэж уулгүй «Хөх дэнлүүний» шатан дээр үзсэн юмныхаа тухай амтархан бодно. Түүний сэтгэл зүрх нь Брюгге тийш зорьж, Уулиншпигель түүнийг амжилтгүй эрлээ үргэлжлүүлэх Антверпен руу хүчээр аваачих ёстой болжээ.

	Шинэчлэгч Фламандчууд, эрх чөлөө эрэгч католикуудын дунд зуушны газар сууж байхдаа Уулиншпигель зарлигуудын утгыг тайлбарлаж:

	Эд, биднийг тэрсүү үзлээс ариутгах гэж шашны шүүх бий болгосон боловч гэтэл энэ туулга бидний санаа сэтгэл биш, харин мөнгөний хүүдийд нөлөөлж байна. Гэтэл бид өөрсдөдөө таатай л эм домыг хүлээж авахаас биш, хэрэв эм хортой байвал уур хүрч зэвсэг гартаа барихад ч хүрнэ. Хаан ч үүнийг мэднэ. Биднийг туулга уух дургүй байгааг харвал тэр бургуй, өөрөөр хэлбэл том жижиг их буу, их бага амтай янз бүрийн буу зэвсэгтэй хүрч ирнэ. Энэ хааны угаалга цэвэрлэгээнээс болж бүх Фландрид ганц ч чинээлэг фламанд хүн үлдэхгүй! Жаргалтай эх орон минь үнэхээр хаан буурины домчтой юм! гэхэд

	Иргэд инээлдэнэ.

	Гэтэл Уулиншпигель:

	— Өнөөдөр ч яах вэ инээцгээж л бай. Гэвч бурхны дар эхийн сүмийн нэг юм эвдэрвэл эвдэрсэн тэр өдөр нь бэлэн байхаар зэвсэглэхийг яарч шамдацгаа гэв.

	
XV

	Наймдугаар сарын арван тавны өдөр, азарган тахианы точиг хөдөлж хэчнээн уриалавч тэжээлдээ цадчихсан эм тахиа дүлий байдаг, ариун дар эхийн мөргөлийн өдөр мөн жимс ногоог ариутгах энэ өдөр Антверпены их хаалганы дэргэд их хамба ламтан Гранвеллын албанд байдаг итали хүн Христосын загалмайт том чулуун дүрсийг эвдэлж, ариун дар эхэд зориулсан загалмайт жагсаал совинч ёрч, ногоон, улаан шаруудыг дагуулж гарав.

	Гэтэл дар эхийн баримлыг зам дагууд үл мэдэх муу санаатны зүгээс бузарлахаар зүхэж хараасанд түүнийг хурдханаа буцааж сүмд оруулаад хайст өндөр тавцан дээр тавьж түгжив.

	Уулиншпигель Ламме хоёр сүмд орсонд хэдэн уранхай нооронхой хувцастай хөвгүүд, хэдэн үл мэдэх этгээд бие бие рүүгээ анивчин нүүр царайгаа мурилзуулан, хөлөө дэвсэлцгээж, хэлээ тагшин элдэвлэж, тэр өндөр индрийн дор зогсоцгооно. Үүнээс өмнө ч хойно ч Антверпенд эднийг хэн ч үзээгүй билээ. Хайрсан сонгино шиг улаан арьстай эдний нэг нь бурхны эх Машуткаг ийм яаралтайгаар сүм рүү буцаасанд тэр айгаагүй биз гэж асууна.

	Чамаас л бодвол, айгаагүй байх аа, муухай хар арап хоншоорт минь гэж Уулиншпигель хэлэв.

	Ингэж хэлүүлсэн тэр хүү, зодолдохоор, Уулиншпигель руу давшилсанд тэр шилдэж аваад:

	— Хэрэв чи надад гар хүрвэл, хэлийг чинь сугалчихна шүү гэжээ.

	Дараа нь хүрээлэн зогсож байгаа Антверпен хотын хэдэн иргэдэд хандаж:

	— Хотын иргэд ноёд оо, энэ муу сайн нусгай жаалуудаас болгоомжлоорой, эд ёстой фламанд нар биш, харин биднийг зовлон гамшиг, үгүйрэл хоосролд оруулахаар хөлслөгдсөн урвагчид юм гэж хэлэв.

	Дараа нь тэр сэжигтэйхэн үл танигч этгээдүүдтэй ярьж:

	— Илжгэн чихтүүд, та нар сонсоцгоо: ер нь та нар өлсөж өлбөрч, үхэж явдаг улс. Харин өнөөдөр та нарын халаасанд мөнгө хангинаж байна. Хаанаас олцгоов? Хэнгэрэг ширлүүлэх гэж арьсаа худалдаа юу, тийм үү?

	— Хүүш чи, ямар номлогч гараад ирэв ээ! гэж үл таних этгээдүүд бархиралдаад ариун дар эхийг тойрч зогсоод: — Машуткагийн гоёл мундгаа! Машуткад хааны титэм байна. Миний хүүхэнд ийм юм байвал зүгээр сэн ажээ! гэж хоолой нийлүүлэн хашхиралдана.

	Тэд, гарч явцгаахыг завдахад нэг нь индэр дээр гараад янз бүрийн дэмий юм чалчсанд нөгөөдүүл нь:

	— Машуткаа бууж ир, энэ хир шилдэж буулгаагүй байхад өөрөө бууж ир... Чи бусдыг мордож явахаас өөр бас өөрөө явж чаддагаа харуул залхуу минь, ид шидээ харуул! гэж хашхиралдана.

	«Муухай дүрсгүй дээрэмчид бархирахаа больцгоож, зодоон битгий гарга» гэж Уулиншпигель дэмий л бархирна. Тэд түүнийг сонсолгүй харин зарим нь найрал дууг тасалж Машуткааг буулгах хэрэгтэй гэж бархирцгаана.

	Бурхны эсрэг ийм үг сонссон сүмд лаа худалдаж байсан эмгэн, хоовонтой халуун нурмаас авч тэдний нүд рүү цацав. Гэтэл эмгэнийг зодож жанчин шалан дээр унагаасанд ёстой л үймээн боллоо.

	Сүмд гүн ноёнтон, хамгаалагчдын хамт хүрч ирэв.

	Тэнд бөөн олон цугларсныг хараад сүм цэвэрлэхийг тушаав. Гэвч төдий л шийдэмгий биш хэлсэн болохоор сүмээс хэдхэн хүн гарч явав. Бусад нь:

	— Эхлээд бид Машуткийн нэр төрийг магтсан оройн мөргөл хийхийг сонсоцгооё гэж бархирцгаав.

	Гүн ноён хариулсан нь:

	— Мөргөл болохгүй.

	— Өөрсдөө дуулна гэж сэжигтэй тэнүүлчид хариулаад сүмийн дунд дуу аялцгаав. Зарим нь Krieke-steeren (интоорын яс) тоглоно:

	— Машутка, диваажингийн оронд чи тоглоом ч үгүй уйдаж суудаг байх. Бидэнтэй тогло гэж ятгана.

	Ингэж уран бүтээлт дүрсийг доромжлон исгэрэн бархирцгаана.

	Гүн ноёнтон айсан юм шиг болж хурдхан зайлан явжээ. Түүний тушаалаар сүмийн ганцхан хаалганаас бусдыг нь хаажээ.

	Хотын иргэд энэ бүхэнд огт оролцоогүй, харин явуулын борчуул улам ичгүүргүй болж улам чанга бархиралдсан сүмийн дотор зуу зуун их бууны дуу шиг нүргээнт чимээ гарна.

	Дараа нь бүх дээрэмчдийн ахлагч бололтой болгосон сонгино шиг царайтай явуулын үл мэдэх нэг этгээд индэр дээр гараад гараараа дохио өгч номлосон нь:

	— Эцэг, хүү, бурхан, дээдсийн төлөө! Энэ гурав— нэг, нэг нь—энэ гурав. Диваажинд тоо бодлогоос биднийг бурхан л ангижруул. Өнөөдөр, наймдугаар сарын хорин есөнд Машутка Антверпены иргэд, ноёдод модон царайгаа харуулах гэж ихэд гоё хувцастай гарсан юм. Гэтэл замд нь чөтгөр шулам тохиолдож доромжлон хөхөрч: «Машутка, чи хаан хувцастай хэчнээн бардам морилж явнам: дөрвөн ноён чамайг авч явна. Чи ядарсан муу шулмыг харах ч үгүй байна. Гэтэл тэр чинь хоёр шаргаараа явж байна» гэхэд «Шулам аа, тонил эсвэл би чиний толгойг бяц дарна. Одоо харин бүрмөсөн дарна шүү. Бузар могой минь» гэнэ. «Эх, та ийм үйлсийг мянга таван зуун жил үйлдэж зугаагаа гаргаж байгаа боловч чамайг ивээн тэтгэгч бурхны сүнс намайг чөлөөлсөн. Одоо би чамаас хүчтэй. Одоо чи миний толгой дээр гишгэх байтугай, харин би чамайг бүжиглүүлнэ шүү» гэж шулам түүнд хэлнэ. Тэгээд шулам их том ташуур аваад Машуткийг ташуурдсанд тэр айснаа мэдэгдэхгүй гэж бархирахыг зүрхлэхгүй хар хурдаараа зугтсанд түүнийг авч яваа ноёд ч гэсэн гуйлгачин олны дунд алтан титэм гоо сайхан хувцастайгаа унахаас нь болгоомжилж бас гүйн зугтжээ. Одоо Машутка буландаа дув дуугүй хөдлөлгүй номхон суугаад сүмийн орой доорх баганын дэргэд сууж ташуураар зангаж байгаа шулмыг ширтэнэ. Тэр нь: «Чиний нэр төрийн чинь төлөөнөөс амьтны асгаруулсан цус, нулимсны хариуг чи одоо над барь! Чиний ариун булбарай биеийн чинь эрүүл мэнд сайн байна уу Машутка! Мөлхөж буу! Одоо яртай яхир мод чамайг тас хэрчиж чиний нэрийн өмнөөс шатааж дүүжлүүлж амьдаар нь газар булуулж байсан амьд хүмүүсийн төлөөсийг чамаас авна» гэж шулам доромжлон хэлнэ. Ингэж шулам хэлсэн бөгөөд үнэн юм хэлсэн. Цус сорогч шунахай Машутка, аврагч Христос, хүүтэйгээ огт адилгүй хэрцгий ширүүн зүрхтэй Машутка тэр байгаа газраасаа гарч ир гэв.

	Ингээд тэр бүх олиггүй дээрэмчид гонгинолдон бархирч хашхирцгаана:

	— Машутка, бууж ир, Айснаасаа болоод шээчихээ юу? Брабантынхан урагшаа! Модон бурхдыг эвд. Доош нь буулга! Шельда голд оруулж угаая! Мод, загаснаас илүү хөвдөг! юм гэлцэнэ.

	Энэ бүхнийг олон түмэн дуугүй сонсож байв.

	Гэтэл Уулиншпигель индэрт үсрэн гарч ярьж байсан хүнийг түлхээд ард түмэнд хандан:

	— Та бүхэн хүлэгдвэл зохих галзуу тэнэгүүд, тэнэгүүдээ! эсвэл та нар нусгай хамраасаа цаашхыг үзэхгүй байна! Энд урван тэрслэгчид ажиллаж байгааг ойлгохгүй байна уу? Энэ бүх бурхны эсрэг хэлж байгаа муухай үгсийг та бүгдийг цөлбөн дээрэмдээд цаазын газар, түүдэг галд шатаахаар явуулах гэж өөрсөд дээр чинь ногдуулна! Өв хөрөнгийг чинь хаан авна! Хотын иргэд, ноёдоо энэ муухай хорт санаатанд бүү итгэгтүн! Ариун дар эх охиныг байгаа газар нь орхиж хөгжүүн сайхан амьдарч баяр баясгалантай хөдөлмөрлөж, олсон олз ашгаа таатай сайхан зарцуулцгаа. Үхлийн хар сүнс та нар тийш харцаа чиглүүлж, дээрэм, тонуул үймээн сүйтгэл учруулж, дайсны хүчийг та нар тийш уриалан дуудаж байгаа болохоор та бүхэн үймээн дэгдээгчид болж харин Альба бурхан шашны залхаан цээрлүүлэх хүчний туслалцаагаар эд хөрөнгө хурааж цаазаар авч эзэрхийлэн дүрэмдэж эзэн ноён болно. Өв залгамжлагч бас л тэр болно гэж хашхирлаа.

	— Хотын иргэд ноёдоо, бут ниргэхийн хэрэг алгаа! гэж Ламме дуугараад, — Хаантан тэртэй, тэргүй хилэгнэж байна. Энэ тухай хатгамалчийн охин, миний найз Уулиншпигельд хэлсэн юм. Бут ниргэхийн хэрэггүй ноёд оо! Гэтэл ард олон тэднийг сонсохгүй байлаа.

	— Бүгдийг эвд! Бүгдийг ниргэ! гэж турхирагчид хашхирна. Цөмөөрөө аваад ир! Ажилла Брабанчууд аа Модон бурхныг усанд хаяцгаа! Тэр модон бурхан чинь загаснаас дээр хөвнө! гэлцэнэ.

	Уулиншпигель индэр дээрээс дэмий л хашхиран:

	— Хотын иргэд, ноёд оо! Битгий ниргүүлээч ээ! Хотыг мөхөлд битгий оруулаач ээ!

	Уулиншпигель гар хөлөөрөө, хэчнээн савчиж эсэргүүцэвч түүнийг индрээс чирч буулгаад нүүрийг нь самардаж, өмд хүрмийг нь урчихжээ. Цус нөж болсон тэр:

	— Битгий ниргүүлээч ээ! гэж бархирсаар л байв.

	Гэвч ер амжилтгүй болж турхирагчид хотын борчуултай хамтарч сүмийн өндөр индэрт гарцгааж, сараалжийг эвдэцгээн:

	— Гёз мандтугай! гэж бархиралдана.

	Нэлэнхийд нь ниргэж эвдэж устгаж эхлэв. Шөнө дунд болоход далан шүтээнтэй гойд сайхан зурагтай, эрдэнэсийн ховор зүйлтэй энэ том сүмийг үнсэн товрог болгожээ. Шүтээнүүдийг нь эвдэж, бурхны нь авч чулуудан, бүх цоож цуургыг эвджээ.

	Тэгээд хурсан олон дар эхийн сүмд үйлдсэн шигээ юм хийхээр гудамжинд гүйн гарч тус хотод байсан Минорит, францискийн сүм, Цагаан эгч дүүс, Бор эгч дүүс, ариун Петр, ариун Андре, Ариун Михаил, хотын бүх сүм дуганыг сүйтгэхээр явцгаажээ. Турхирагчид лаа, бамбар шүүрэн авч гудамжаар гүйцгээв.

	Эд, өөр хоорондоо маргаж хэрэлдэхгүй ажээ. Энэ ниргэлтийн үеэр банз, чулуу, янз бүрийн өөдөс, хигдэс дэгдэн нисэх боловч ниргэгчдийн нэг нь ч шархадсангүй.

	Тэд Гаагд хүрч ирээд сүмийг бас л бурхан сахиус шүтээнээс нь цэвэрлэсэн боловч энд ч гэсэн, ямар нэгэн өөр газар ч гэсэн шинэчлэгчдийн нэг нь ч эдэнд тусалсангүй.

	Гаагд эднийг хэний нэрийн өмнөөс ингэж ажиллаж байгааг хотын захиргаа асуусанд:

	— Үүний нэрийн өмнөөс гэж нэг нь зүрхээ цохилон хариулжээ.

	— Хэний нэрийн өмнөөс гэдгийг сайхан сэтгэлт хрис минь сонсож байна уу? Үүгээр бол, хотын захиргааны бодлоор, хэн нэгний нэрийн өмнөөс бурхны эсрэг явдал үйлдэж болох нь ээ дээ! Миний бяцхан гэрт ийм нэг дээрэмчин орж ирэх юм бол Гааг хотын захиргааны сайхан жишээгээр эелдэг гэгчээр малгай авч хүндэтгэн ёслоод: «Эелдэг сайхан хулгайч, эрхэм хүндэт хонгор дээрэмчин та хэний эрх олгосноор ингэж ажиллаж байна вэ?» гэх нь дээ. Гэтэл миний эд хөрөнгийг авахыг ихэд хүссэн зүрхнийхээ олгосон эрхээр гэж хариулаад би бүх түлхүүрээ өгөх нь тэрээ. Та бүгд сайн бодож ийм ниргэлт хэнд тааламжтайг олно уу?

	«Улаан нохойд» бүү итгэцгээ! Гэмт хэрэг үйлдэж бид өшөөгөө авна. Загалмайн чулуун дүрсийг устгажээ! «Улаан нохойд» бүү итгэгтүн! гэж Уулиншпигель энэ явдлын тухай сонсоод хашхирчээ.

	Мехельнегийн төрийн зөвлөлийн дарга Виглиус бурхны дүрстэй тэмцэгчдэд саад хийхийг мэдэгджээ.

	— За, яая гэх вэ, Испанийн хадуурчдад хадах ургац нь боловсорчээ. Герцог Альба наашаа айсуй. фламандчууд, тэнгис давлагаалж байна. Өшөө хонзонгийн тэнгис. Хөөрхий эмэгтэйчүүд охид оо, та нарыг амьдаар чинь булна, зугтацгаа. Хөөрхий эрэгтэйчүүд дүүжин, түүдэг гал, илд зэвсгээс зугтацгаа, Филипп Карлын цуст хэргийг гүйцээх гэж байна. Эцэг нь үхэл, цөллөгийг дэгдээж тарааж байсан бол хүү нь тэрсүү нарын хаан байснаас булшны хаан байсан нь дээр гэж тангарагласан билээ. Зугтацгаа, зандалчин, булшлагчид ойртжээ! гэж Уулиншпигель хэлэв.

	Ард түмэн түүнийг сонсож олон зуун айл өрх хотыг орхин явцгааж, цөлөгдөгсдийн эд хогшилтой хөсөг тэрэг замыг хааж битүү дүүрэн ажээ.

	Уулиншпигель, хонгор авгайгаа эрж байгаа уйтгарт Ламмег дагуулан хааяагүй явна.

	Даммед солиотой Катлинагийн дэргэд Неле нулимсаа асгаруулан сууна.

	
XVI

	Уулиншпигель аравдугаар сард, арвайн сард Гент хотод байж байгаад Сен-Бавоны аббат ширээт ламтны ихсийн хамт наргианаас буцаж явсан Эгмонттой учрав. Гүнтэн их л сайхан ааш зантай, бодолд автагдан, цулбуурыг сул тавьсанд морь нь аажуухан алхална. Гэнэт асаалттай дэнлүүтэй хүн зэрэгцэн явахыг ажиглан:

	— Чи яаж яваа юм бэ? гэж Эгмонт асуув.

	— Зүгээрээ. Таны замыг гэрэлтүүлэх гэсэн юм.

	— Эндээс зайл!

	— Явахгүй.

	— Ташуурдуулах гээ юү?

	— Арван удаа ташуур амссан ч яах вэ. Ганцхан таны толгойд Эскориал хүртэл бүгдийг тодорхой сайн харахаар тийм дэнлүү асаавал болох нь тэр.

	— Дэнлүүтэйгээ, Эскориалтайгаа тонил!

	— Үгүй, би явахгүй. Би юу бодож байгааг танд хэлэх ёстой.

	Тэр гүнгийн морийг цулбуурдахад морь нь цоройсонд, цааш үргэлжлүүлэн:

	— Гүнтэн, та морин дээрээ сайхан даналзаж, таны толгой ч мөрөн дээрээ бас л хөнгөхөн даналзаж байгаагаа бодооч дээ. Гэвч хаантан энэ бүжгийг зогсоох санаатай байгаа гэдэг, тэр таны цогцос биеийг чинь үлдээгээд мөрөн дээрээс чинь толгойг чинь авчхаад буцааж авч чадахгүй, алс холын оронд бүжиглэхээр явуулна. Флорин өгнө үү. Би түүнийг авах ёстой шүү.

	— Адгийн муу зөвлөгч чи хэрэв зайлахгүй бол, би чамайг ташуурдлаа шүү.

	— Гүнтэн, би гал дээр шатаагдсан Клаасын хүү, зовлонгоосоо болж нас барсан Сооткины хүү Уулиншпигель байна. Тэдний чандруу миний цээжинд цохилж, эрэлхэг жолоодогч Гүн Эгмонт цэргүүдийнхээ хамт Альбынхаас гурав дахин илүү цэрэг цуглуулж чадна гэж хэлж байна.

	— Чи эндээс зайл. Би урван тэрслэгч бишээ!

	— Эх орноо авар! Ганцхан чи л үүнийг хийж чадна! гэж Уулиншпигель өндөр дуугаар хэлэв.

	Гүн түүнийг ташуурдах гэсэнд Уулиншпигель тийм болно гэж санасангүй хажуу тийшээ холби үсэрчээ.

	— Гүнтэн та юу болж байгааг сайн харж эх орноо аврагтун гэж тэр хашхирав.

	Өөр нэг удаа гүн Эгмонт int Bondt Verkin «Алаг тоорой» гэдэг зуушны газар юм уухаар зогссонд, тэр газрын эзэгтэй нь фламандаар бол «оготно» буюу Мусекин хочтой Кортрейкийн овоо хөөрхөн нэг авгай байлаа.

	Гүн дөрөөн дээрээ зогсоод:

	— Юм ууя! гэв.

	Оготнынд үйлчилж байсан Уулиншпигель нэг гартаа хар тугалган хундага, нөгөө гартаа лонх дарстай гарч ирэхийг харсан гүн:

	— Аа, энэ чинь нөгөө хар зөнгөө зөгнөн бархирч байсан чи юу гэв.

	— Гүн ноёнтон, хэрэв миний зөн хар бол угаагаагүйгээс тийм юм. Харин та хоолойгоороо доошоо цутгаж байгаа дарс буюу эсвэл хүзүүнээсээ өөдөө оргилж байгаа цус хоёрын аль нь улаан бэ гэдгийг хэлж өгнө үү? Миний дэнлүү энэ тухай асуусан юм гэж Уулиншпигель хариулав.

	Гүнтэн юу ч хариулсангүй, уучхаад, үнийг нь төлөөд давхиж одов.

	Одоо Уулиншпигель Ламме хоёр, Ораны агь ноёнтны шадрын нэг Симон Симонсенээс авсан илжгээ унан явцгаана. Ийнхүү тэд иргэдэд цуст хааны муухай хар бодлын тухай сануулан болгоомжилж Испаниас сонин мэдээ юу сонсогдохыг тагнан газар сайгүй явна.

	Тэр хоёр зориуд тариачны хувцас өмсөж зах зээлээр явж идэшний ногоо зардаг байв.

	Нэгэн удаа Брюсселийн зах зээлийн газраас буцаж яваад нэг чулуун байшингийн доод давхрын цонхонд яв ягаан хацартай, томбогор мээмтэй, эрвэлзсэн нүдтэй, пүүсүү дан дээлтэй их цэвэрхэн авгайг харав.

	— Харуулын тавагтаа тос хийхийг битгий нарийл. Хатсан шүүсэнд би дургүй гэж залуухан царайлаг тогоочдоо хэлж байв.

	Уулиншпигель цонхоор шагайж:

	— Би бол ямар ч шүүсэнд дуртай, өлсгөлөн гэдэс цамаархдаггүй гэхэд ахайтан эргэж хараад, 

	— Миний сав суулганд хэн хамраа хөндлөнгөөс дүрээд байна вэ? гэж асуув.

	— Ээ, үзэсгэлэнт сайхан ахайтан минь, хэрэв та надтай нэг юм чанаж болгох гэвэл, гэнэтийн тэнүүлч, таатай сайхан гэрийн тогооч, ахайтан нартаа ямар амттай юм хийж болохыг үзүүлэх сэн ажээ гээд тамшаалснаа, юм идвэл сайхнаа! гэв.

	— Юугаар зуушлах вэ? гэж авгай асуув.

	— Чамаар гэж тэр хариулав.

	— Сайн залуу хүү байна шүү. Дуудаж оруулъя. Ертөнцөд юу үзсэнээ яриг гэж тогооч бүсгүй, ахайтандаа хэлэв.

	— Хоёулаа юм байна шүү дээ.

	— Нөгөөдхийг нь би хариуцъя гэж тогооч бүсгүй хэлэхэд

	— Тийм ээ, бид хоёулаа юм аа, тиймээ, зуун фунт юмыг мөрөн дээрээ даах бяргүй ч гэсэн гэдэс дээрээ таван зуун фунт мах загасыг дуртайяа авч явдаг, миний хөөрхий Ламме бид хоёр гэж Уулиншпигель хэлэв.

	— Хүү минь, муу гүзээгээ бордох гэж хэчнээн их мөнгө зарсан хөөрхий надаараа битгий доог тохуу хийгээч ээ гэж Ламме хэлэв.

	— Өнөөдөр чамд сохор зоос ч зарах хэрэггүй байх аа. хоёулаа орцгоо гэж ахайтан хэлэв.

	— Харин бид илжгээ яах вэ? гэж Ламме асуув.

	Гүн ноёнтон Мегемийн адууны байранд овьёос хэзээд элбэг байдаг гэж ахайтан хэлэв.

	Тогооч бүсгүй хайруулаа орхиод илжигнүүдийг хашаанд оруултал, тэр даруйд орилолдов.

	— Өдрийн хоолонд уриалан орилж, баярласандаа бүрээдэж байна хөөрхий илжигнүүд гэж Уулиншпигель тайлбарлав.

	Уулиншпигель илжигнээсээ буугаад юуны өмнө тогооч бүсгүйд хандаж:

	— Хэрэв чи эм илжиг байвал над шиг илжиг сэтгэлд чинь таатай байх сан болов уу? гэв.

	— Хэрэв би авгай байсан бол надад хөгжүүн аятайхан залуу хүү таатай байх сан.

	— Хэрэв чи авгай хүн ч биш, эм илжиг ч биш юм бол юу юм бэ? гэж Ламме асуувал

	— Охин хүн юм гэж тогооч бүсгүй хариулав. Охин бол авгай хүн ч биш, эм илжиг ч биш нь илэрхий. Ойлгов уу, бүдүүн гүзээтээ гэв.

	— Үүнд битгий үнэмшээрэй, энэ чинь хагас л охин юм. Бас завхай хүүхэн, дөрөвний нэг хэсэг нь хоёр жижиг шуламтай тэнцэнэ. Завхай хорт явдалд нь тамын ёроолд зай зэхээд байна. Тэнд: зөөлөн дэвсгэр дээр Вельзевулийг таалах болно гэж Уулиншпигель хэлэв.

	— Яасан шогч амьтан бэ гэж тогооч бүсгүй хэлээд, би чиний үс чихсэн зөөлөн дэвсгэр дээр ч хэвтэхгүй билээ.

	— Би харин чамайг үстэй юутай чинь бүгдийг идчих байсан билээ.

	— Бялдууч, чамд энэ хорвоогийн бүх эмэгтэйчүүд хэрэгтэй гэж үү? гэж ахайтан өндөр дуугаар хэлэв.

	— Үгүй, чам шиг ийм эмэгтэйд мянган эмэгтэйг нэгтгэсэн ч хүрэлцэхгүй байсан сан ажээ гэж Уулиншпигель хэлэв.

	— Юуны өмнө нэг хул шар айраг уучих. Гахайн давсалсан хэрчим мах үмх. Хонины гуянаас хэсэг мах огтол, бялууг ид. Мөн энэ шанцайг идчих гэж ахайтан хэлэв.

	Уулиншпигель залбирах мэт алга хавсрав.

	— Гахайн давсалсан мах сайхан хоол, шар айраг тэнгэрийн ундаан, хонины гуя бол бурхны идээ: бялууны амтанд арааны шүлс гоожно: тослог шанцай хаан хүний идээний хачир билээ. Харин зуушиндаа таны гоо сайхныг олж харвал жаргалаа эдэлнэ.

	— Анхиагүй амьтан минь амаа тат, эхлээд юм ид гэж тэр ахайтан хэлэв.

	— Grantias-ын өмнө Benedicite6 уншихыг хүсэхгүй юү?

	— Үгүй гэж ахайтан хариулав.

	— Би өлсөөд гэж Ламме гоншигнов.

	— Ид л дээ, боддог л юм чинь шарсан мах юм шив дээ гэж ахайтан хариулав.

	— Миний эхнэрээс ч царайлаг юм гэж Ламме хариулав.

	Энэ үг тогооч бүсгүйн сэтгэлийг хямрааж муухай занг нь хөдөлгөв. Юу ч гэсэн эд ханаж цадталаа ууж, идэцгээж, тэр шөнөдөө ахайтнаас гуйж байсан хоолоо ч авлаа. Ийнхүү маргааш нөгөөдөр нь үргэлжлэв.

	Илжигнүүд ч давхар хувь овьёос иддэг. Ламме ч өдрийн хоолыг хоёр удаа иднэ. Бүтэн долоо хоног гал тогооны газраас гарсангүй боловч эхнэрээ л үргэлж бодож байдаг болохоор тогооч бүсгүйтэй жаргал эдэлсэнгүй, зөвхөн шарсан мах л идэж цэнгэжээ.

	Энэ явдал хүн өөрийнхөө л гүзээг бодож байхад биеэрээ газар дэлхийд хог тарьж болох үгүй гэж баталдаг хүүхнийг галзууруулах шахна.

	Харин Уулиншпигель ахайтан хоёр эвтэй номтой бие биедээ хайртай байжээ. Нэг удаа тэр ахайтан хэлсэн нь

	— Тиль, чи ер нь ёс журам мэдэхгүй юм аа. Чи хэн юм бэ? гэв.

	— Би бол Аз жаргалтай тохиолдлын хүү. Аятай таатай учралаас төрсөн юм.

	— Чи өөрийнхөө тухай муу юм боддоггүй гэж бодогдоно.

	— Энэ бол намайг, бусад хэн хүн магтахаас айж байна гэж хэлж болно.

	— Мөрдөгдөн хавчигдаж байгаа ах дүүсээ хамгаалах гэж байна уу?

	— Клаасын чандруу зүрхэнд минь цохилж байна.

	— Чи яасан сайн эр вэ? Клаас гэдэг чинь хэн юм бэ?

	— Энэ бол шүтлэгтээ болоод түүдэг дээр шатаагдсан миний эцэг байгаа юм!

	— Гүн Мегем чамтай адилгүй ажээ. Миний хайртай эх оронд минь тэр цусаа нялах гэж байна. Би алдарт Антверпен хотод төрсөн юм шүү дээ. Тэр брабантын зөвлөх Схейфтэй хуйвалдаж Антверпенд арван явган суман цэрэг гаргаж өгөхөөр тохиролцжээ.

	— Би, энэ тухай иргэдэд мэдэгдэнэ: одоохон тийшээ хий сүүдрийн хурдаар нисэх хэрэгтэй.

	Тэр, Антверпенд давхин очиж, маргааш нь дайсантай учрахад бэлэн болсон байжээ.

	Уулиншпигель Ламме хоёр илжигнүүдээ Симон Симонсены фермчдийн нэгнийд орхисон учир гүн Мегемд хоёр тэрсүүд түүний дарсыг ууж, махыг нь идсэн болохоор дүүжилнэ гэж газар сайгүй эрж байсан учир түүнээс арга буюу нуугдах ёстой байжээ.

	Тэр хардаж байсан болохоор энэ тухай ахайтандаа хэлсэнд ахайтан хилэгнэн уурлаж, шүдээ хавиран, уйлан уухилж, арван долоон удаа муужран унажээ. Тогооч бүсгүй мөн түүний адил байсан боловч тийм олон удаа муужран ойчсонгүй. Ахайтан ч өөрөө ямар ч гэм хийгээгүй гэж сүнсээ хамгаалж диваажинд төрөхөө бодно гэж тангараглана. Бид хоёр ямар ч буруугүй, зөвхөн тэнүүлч хоёр мөргөлчин л эцэнхий илжигнүүдтэйгээ ирж өчүүхэн шавхруу идсэнээс өөр юмгүй гэжээ.

	Тэр хоёр хэчнээн их нулимс асгаруулж шал нэвтэлнэ. Түүнийг хараад гүн Мегем үнэхээр худал хэлээгүй юм байна гэж итгэжээ.

	Ламме, гүн Мегемийн гэрт үзэгдэхийг зүрхэлсэнгүй. Тэр гунигтай бөгөөд үргэлжлэн идэх юмны тухай л сэтгэл зовно. Гэвч Уулиншпигель ариун Катерины гудамжны талаас Мегемийн байшинд орж, байшингийн дээврийн хөндийд нуугдаж байсан болохоор идэх уух аятайхан юм авчирдаг байв. Нэг удаа оройн мөргөлийн дараа гүн Мегем сайхан найз бүсгүйдээ морьт отрядынхаа хамт үүрээр Герцогенбушд явна гэжээ. Гүнтнийг унтсаны дараа сайхан ахайтан байшингийн дээвэрт гүйн очиж бүгдийг Уулиншпигельд хэлжээ.

	Мөргөлчин болж зүсээ хувилган хувцасласан Уулиншпигель Герцогенбушийн иргэдэд хурдхан энэ тухай мэдэгдэх гэж мөнгө ч үгүй, хүнс ч үгүй яаралтайяа замд гарчээ. Тэр, хааны агиас Симоны ах Иероним Праатад захидал авч явсан болохоор зам дагуудаа морь авч болох юм гэж бодож тэндээс дөт замаар Герцогенбушд давхиж очих бодолтой байжээ.

	Их замыг хөндлөн гарч яваад, отряд цэрэгтэй тохиолдон, агийн захианаас болж ихэд цочин айжээ.

	Гэвч уг тоглоомоо гүйцээхээр шийдээд зогсоогоороо байж цэрэг өнгөрөхийг хүлээн «бурхан өршөө» гэдэг мэгзэм амандаа уншиж байж тэднийг дэргэдүүрээ өнгөрөөжээ. Эцсийн эгнээнд нь нийлж уг цэрэг Герцогенбушд очихоор явааг мэджээ.

	Энэ хөдөлгөөнийг валлоны суман цэрэг нээж тэргүүнд нь ахмад Ламотт илд барьсан (альбард) харуулын зургаан цэрэг хойноос нь цол зэргийн дагуу, тугчин арай цөөн харуултай, хойноос нь шүүхийн зарлагч түүний хамгаалагчид, хоёр нууц тагнуул, харуулын дарга, хөсөг ачааны дарга, алуурчин туслахын хамт, хойноос нь гуурсан бишгүүрчид бөмбөрчид явж, тун их шуугиантай байжээ.

	Дараа нь, ахмад тугчныхаа хамт хоёр зуун хүнтэй фламанд суман цэрэг явна. Тэр нь фельдфебел шалгарсан цавчигчдын удирдсан хоёр зуу болгон хуваагдаж, зуут нь rot-meesters-ын даргалсан салаанд хуваагджээ. Шүүхийн зарлагч, бороохойт албатан stocksknechten нар, мөн исгэрдэг гуурсан бишгүүрчин, бөмбөрчин, цаначны хамт явна.

	Цэргүүдийн араас нь чанга гэгч хөхрөлдөж, хөх бух шиг алтан гургалдай шиг жиргэцгээж, хэвтээ босоогоороо юм идэж уух зэргээр цэнгэн бүжиглэн дэвхцэж, задгай хоёр том тэргэн дээр, тэдний замын хань, завхай хүүхнүүд явна.

	Хүүхнүүдийн зарим нь ландскнехт — хөлсний цэргийн хувцастай боловч тэр хувцас нимгэн цагаан ёргоор хийсэн, захыг их малтаж цээжийг ил гаргасан, гар болон гуяндаа оноо гаргаж нүцгэн биеийг ил харагдахаар хийжээ, толгой дээрээ алтан саа даруулсан цагаан ерөг малгайтай, түүн дээрх тэмээн хяруулын сэгсгэр өд салхинаа намилзана, улаан торго бүхий хоргой бүснээс, чинжаал хутганы гэр дүүжлээстэй, тэдний шагайвч гутал, оймс, урт түрийт өмд, хантааз, боолт, уяа, бүс цөм алтан саа, цагаан ёргоор хийсэн санжээ. Бас зарим нь ландскнехтын хувцастай боловч хөх, ногоон, улаан, цэнхэр, час улаан бөгөөд хүн хүний, дор дороо таалсан, товойлгож оёсон, хатгамал сүлдтэй ажээ. Тэдний ханцуй дээр дугуй, эрээн юм харагдах нь эрхэлсэн мэргэжлийн тэмдэг ажээ.

	Hoer-wyfel авгайчуудын ахлагч, тэднийг номхотгохыг хичээх боловч тэр хүүхнүүд зүггүйтэн дүрсгүйтэж янз бүрийн үг хэлэх буюу маяглан хөгжилдөж инээд хүргэж үгэнд ер орохгүй ажээ.

	Уулиншпигель мөргөлчний хувцастайгаар амны уншлагаа уншиж, хөлөг онгоцтой зэрэгцэн яваа завь мэт бэмбэгэнэн цэрэгтэй хөлөө нийлүүлэн явна.

	Гэнэт Ламотт түүнээс:

	— Чи хаашаа явж байна, мөргөлчин? гэж асуув.

	— Ээ, ноён ахмад аа гэж нэлээд өлсчихсөн Уулиншпигель хариулахдаа, — Цагтаа би их нүгэл үйлдчихээд бурхны дар эхийн сүмийн их ламтнаас, Ром хотод очиж ариун эцэг ламтнаар нүглээ тайлуулахаар шийтгэгдсэн юм. Ингээд нүглээ тайлуулж сэтгэлээ цайлгаж, одоо төрсөн нутагтаа очихоор явахдаа зам дагуу учирсан цэргүүдийн дунд бурхны үгийг номлох үүрэгтэй яваа юм. Ингээд номлолын төлөө тэднээс талх мах авна. Ойрын буудал дээр тэр тангаргаа биелүүлэхийг зөвшөөрнө үү гэлээ.

	— Болно гэж де Ламотт хариулав.

	Ингээд Уулиншпигель фламандчууд болон валлонуудын эгнээнд нийлээд хүрэмд яваа захидлаа байгаа эсэхийг үргэлж шалгана.

	Хүүхнүүд түүнд:

	— Харь нутгийн бадарчин, хөөрхөн мөргөлчөөн! Бидэн дээр ирж, сайн сайхнаа харуул гэж хашхиралдана.

	— Христосын эгч дүү нар минь ээ гэж Уулиншпигель тун учир утгатай хэлээд, тэдэнд дөхөж, — Цэргүүдэд бурхны үгийг дамжуулах гэж уул хөндийг гатлан тэнүүчилж яваа хөөрхий ядуу мөргөлчнийг битгий дооглон шоолооч ээ гэв.

	Ингээд тэр, тэдний гоо үзэмжийг шохоорхон харна.

	Завхай сайхан бүсгүйчүүл тэрэгний бүхээгийн хөшигний цаанаас хөгжөөнтэй, нүүрээ цухуйлган:

	— Чи цэргүүдэд буяны үг хэлэхээр биш, хэтэрхий залуу байна! Бидний тэргэнд ороод ир. Бид чамайг арай илүү аятайхан ярианд сургана гэцгээнэ.

	Уулиншпигель тэдний саналыг дуртайяа хүлээн авах байсан боловч захидлаа гээчихээс айж болгоомжилно. Тэр хүүхнүүдийн хоёр гурав нь, махлаг цагаан гараа сунгаж биедээ татахыг оролдсон боловч авгайчуудын ахлагч хардан Уулиншпигельд:

	— Зайл, эсвэл би чамайг тас цавчина шүү! гэж бархирчээ.

	Ингээд Уулиншпигель холдон зайлаад нарны хурц гэрэлд туяаран буй хүүхнүүдийн царайг алсаас ширтэнэ.

	Энэ байдлаар Берхем хүрчээ. Фламандчуудын дарга Филипп де Ланнуа барон де Бовуар амарч буудаллахыг тушаажээ.

	Энд хамаг мөчрийг нь тас цавчиж том нэг мөчрийг хугалан үлдээсэн төдий л өндөр биш царс мод байсан нь өнгөрсөн сард нэг анабаптистыг түүнээс дүүжилсэн юм санжээ.

	Цэргүүд хуарагнан бууж: хоол хүнс түгээгчид хүрэлцэн ирж цэргүүдэд талх, дарс, шар айраг, янз бүрийн мах ав гэнэ. Завхай хүүхнүүд тэднээс мөсөн чихэр, туулайн бөөр, хуушуур зэрэг янз бүрийн амттаныг худалдан авна. Энэ бүгдийг хараад Уулиншпигель тэсмээргүй их хорхойтно.

	Гэнэт сармагчин шиг тун хурдан гэгчээр модон дээр үсрэн гараад газраас дээш долоон фут өндөр байгаа хатсан мөчрийг унан сууж өөрийгөө, олсоор жанчихад цэрэг, хүүхнүүд түүнийг тойрон цуглав. Тэр өгүүлэх нь:

	— Эцэг, хүү ариун нэрийн өмнөөс өршөөгтүн! Үгээгүй хүнд юм өгвөл бурханд өглөг өгч байна гэдээг. Дайчид, сайхан хүүхнүүд эрэлхэг цэргүүдийн хонгор найз, янаг амрагууд та нар бурханд өглөг өгнө үү. Өөрөөр хэлбэл надад өгнө үү гэсэн үгээ талх, мах, дарс, шар айраг, юу л бол юу, бялуу ч болно. Нааш нь өгнө үү. Бурхан бол баян бөгөөд их өглөгч билээ. Үүний чинь оронд хайрсан хөөндэй бүхэл бүтэн цар таваг дүүрэн өгч жимсний мускат архи гол горхи шиг урсган, мөсөн чихрийг уул хад шиг овоолон олгож мөн :ystpap, өгөхөд диваажингийн оронд мөнгөн халбагаар зооглоцгооно гэв.

	Тэгснээ, гунигтайяа үргэлжлүүлэн:

	— Нүглээ наманчлан залбирч, ёсчлон дагахад өчүүхэн надад хэчнээн хүнд болохыг та бүхэн харахгүй байна уу? Ар мөрөө шархалтал мөрөөрөө улаан цус урсган биеэ зовоож жанчиж байгаад минь та бүхэнд өрөвдөх сэтгэл төрөөгүй гэж үү? гэнээ.

	— Энэ чинь юун зөн бэлгэч бадарчин бэ? гэж цэргүүд асууна.

	— Найзууд минь ээ, би нүглээ залбиран өлсөн зовж байна. Учир нь миний сүнс нүглийн минь хойноос нулимс асгаруулж байхад бие цогцос минь өлсөж уйлна. Бурхны өршөөлт дайчид, сайхан хүүхнүүдээ, та бүхэнд гахайн давсалсан тарган мах, галууны мах, хиам, дарс, шар айраг, хуушуур байхыг би харж байна. Хөөрхий ядуу мөргөлчинтэй түүнээсээ хуваалцахгүй гэж үү? гэж Уулиншпигель хэлнэ.

	— Май, ав аа! Энэ номлогчийн царай нь сайн санаатай юм гэж фламанд цэргүүд бархиралдана.

	Ингээд бүгдээр түүн тийш хоолны зүйлийг бөмбөг мэт чулуудан шидэлнэ. Уулиншпигель нөгөө мөчир дээрээ мордон сууж, юм идэх зуураа:

	— Өлсгөлөн, хүнийг хэрцгий сэтгэлтэй болгож, мэгзэм мөргөлд залбирах чадалгүй болгоно. Гэтэл гахайн давсалсан мах санаа сэтгэлийг дорхноо хувиргана гэж өгүүлнэ.

	— Мэдэлтэй байгаарай! Толгойг чинь хагална шүү! гэж нэг Фельд-фебель дутуу уусан юмтай нэг лонх чулуудан бархирав.

	Уулиншпигель түүнийг шүүрч аваад бага багаар ууж:

	— Хэрэв тун их өлсвөл, хүний хөөрхий бие цогцост үхлийн аюултай боловч харин ядуу мөргөлчинд ууж согтуурахаас айх нь улам ч аюултай. Түүнд өглөгч ноён цэргүүд нэг хэрчим гахайн давсалсан мах, лонх шар айраг шидэж өгөх боловч мөргөлчин хүн хэзээд эрүүл байх ёстой бөгөөд хэрэв тэр ууж байхад нь, гэдсэнд байгаа хоол бага бол ийм байдалд арга буюу үнэхээр согттолоо ч уучхаж болох юм... гэнээ.

	Ийн ярингуутаа, түүн рүү шидэлсэн галууны хөлийг тосон шүүрч аваад:

	— Агаарт хээрийн загас барих нь чухам юутай сайхан мэргэжил вэ? Гэтэл тэр, арьс ясны хамт алга болжээ! Хуурай элснээс илүү хомхой шунаг юу байдаг бил ээ? Үргүй эмэгтэй, өлсгөлөн ходоод хоёр л гэж үргэлжлүүлнэ.

	Гэнэт ар талаас нь илдэн буугаар хатгахыг мэдэрч харвал

	— Мөргөлчин хэдийгээс аваад хонины гуя тоож авахгүй болсон юм бэ? гэж хэлэхийг сонсов. Тэр хүн илдэн бууныхаа үзүүрт хонины хөл хатгасан байхад шүүрэн аваад, цаашид:

	— Гуя гуяны төлөө. Миний гуянд хүний шүд байснаас энэ гуянд миний шүд байсан нь дээр биз ээ. Үүний ясаар би лимбэ хийгээд уяхан сэтгэлт илд бууч чиний алдрыг магтан дуулна. Гэтэл зууш үгүй юун гүнцэг болох билээ дээ? гэж тэр үргэлжилнэ. Энэ хорвоод хонины шүүслэг далны цаана ядуу бадарчин амттайхан бялууны сайхан дүрсийг харахгүй аваас юу болох бил ээ? гэжээ.

	Үүнийг хэлж байхдаа тэр нүүрээ дарав. Завхай хүүхнүүдийн дундаас, нэгмөсөн хоёр бялуу шидсэний нэг нь нүд, нөгөө нь хацар онов. Хүүхнүүд инээлдэн хөхрөлдөхөд Уулиншпигель тэдэнд хандаж:

	— Хонгор хүүхнүүдээ амттанаар үнссэнд чинь гялайлаа, гялайлаа гэж Уулиншпигель бархирна.

	Гэвч бялуу нь юу ч болов газар унажээ.

	Гэнэт бөмбөр цохиж, гуурсан бишгүүр исгэрч, цэргүүд дахин аян замдаа гарав.

	Ноён де Бовуар, Уулиншпигельд модноосоо бууж отрядтай хамт явахыг тушаав. Гэтэл тэр, түүнд төдий л сайнгүй байгаа зарим цэргийн яриаг сонсоод өөрийг нь сэжиглэж байгааг ойлгоод тагнуулчин хэмээн хардан барьж аваад нэгжээд захидлыг нь олж, дүүжлэн ална байх гэж совин татах учир зуун бээрийн зайтай байвал дээр гэж бодно. 

	Ингээд замаасаа шуудуу руу унаж тэндээс:

	— Ноён цэргүүд ээ, би хөлөө хугалчихлаа. Намайг өрөвдөж хайрлаач, би цаашаа явж чадахгүй нь ээ, хүүхнүүдийн тэргэнд суухыг зөвшөөрөөч гэж орилон бархирна.

	Харин тэр, авгайчуудын хартай ахлагч түүнийг хэрхэвч зөвшөөрөхгүй гэдгийг мэдэж байв.

	Хүүхнүүд:

	— Хөөрхөн мөргөлчин нааш ир, бидэн дээр ир. Бид чамайг эмчилж, эрхлүүн таалж зочлон, ганцхан өдөр эдгээчих нь ээ гэж бархиралдана.

	— Мэдэж байна. Эмэгтэй хүний гар ямар ч шарханд тэнгэрийн утлага гэж тэр хариулав.

	Гэтэл авгайчуудын хартай ахлагч ноён де Ламоттод хандаж

	— Энэ мөргөлчин хүүхнүүдийн тэргэнд орох гэж хугарсан хөлөөрөө бидний толгойг эргүүлж байна гэж би бодож байна ноёнтон минь. Тэр хэвтэж байгаа газраа үлд гэж тушаана уу хэмээн гуйв.

	— За тэгье гэж Ламотт хариулав. Уулиншпигель ингээд шуудуундаа хоцров.

	Зарим цэрэг түүнийг үнэхээр хөлөө хугалсан гэж үнэмшээд, хөгжүүн сайхан зантай хүү байсан болохоор өрөвдөж хайрлацгаан, хоёр хоног шахам идэж уух, дарс, мах үлдээжээ. Хүүхнүүд дуртайяа асарч харах байсан ч боломжгүй байсан болохоор үлдсэн бүх амттан зүйлээсээ түүнд хаян өгч орхив.

	Тэгээд цэрэг далд ороход Уулиншпигель босон харайж гүйжээ. Замын дагууд морь худалдан аваад өргөн нарийн зөрөг замаар Герцогенбушийг чиглэн давхижээ.

	Бовуар Ламотт хоёр хотыг чиглэн ирж явааг мэдээд хотын найман зуун иргэд зэвсэглэцгээж, удирдагч сонгож аваад Уулиншпигелийг нүүрсчин болгон зүс хувирган хувцаслаж тусламж гуйхаар Антверпенд аварга том биетэй наргианч Бредероде руу явуулав.

	Ингээд хот нэгэнт сэрэмжлэн хатуужилтай хамгаалалтад бэлдсэн болохоор Ламотт, де Боваурын цэрэг Герцогенбушийг авч чадсангүй.

	
XIX

	Дараачийн сар нь Агилеус нэртэй нэг доктор Симон Праатад аваачиж өгөх захидлыг Уулиншпигельд хоёр флорины хамт өгч цааш чухам юу хийхийг цаадах чинь хэлнэ гэжээ.

	Праатынх Уулиншпигелийг хоол идүүлээд унтуулжээ. Тэр, айван тайван сайхан унтаж, залуу хүний царай нь юутай тод тунгалаг байв. Праат гаднаас харахад тамир муутай, эцэнхий туранхай бөгөөд үргэлж гунигт бодолд автагдсан юм шиг харагдана. Уулиншпигель, шөнө санамсаргүй сэртэл алхны цохилт шиг чимээ гарч сонсогдох нь гайхмаар санагдаж, хэчнээн эрт босовч Симон Праат хэзээд хөл дээрээ байдаг ажээ. Түүний царай нь улам ядруу болж, нүдний нь харц үхэлд ч бэлэн, тулалдаанд ч бэлэн байгаа хүний харц шиг гунигтай ажээ.

	Праат, гараа, мөргөх гэж байгаа мэт хавсарган, олонтоо сүүрс алдаж, хэзээд ч үзэн ядах сэтгэлээр дүүрэн, түүний гар нь цамцныхаа адил хар хир тостой бөлгөө.

	Уулиншпигель алхны цохилт юу болох, Праатын гар юунаас бохирдсон, царай нүүр нь яагаад гунигтай байдгийг мэдэхээр шийджээ. Нэг үдэш, Праатыг арай чарай гэж Blauwe Gans «Хөх гал» гэдэг зуушны газар очихоор үгэндээ оруулж тэнд очоод сууж байхдаа архи ууж, зориуд жигтэйхэн согтсон дүр үзүүлж, арга буюу гэртээ хурдан чирч аваачиж унтуулах болгожээ.

	Праат царайгаа барайлган түүнийг гэртээ хөтлөн аваачжээ.

	Уулиншпигель мууруудтай хамт дээврийн хөндийд унтдаг, Симон-дор зоорины дэргэд унтдаг байв.

	Уулиншпигель согтуу хүний дүр үзүүлсэн хэвээр бүдчиж ойчих шахан шат бүр дээр тонгочин, хайс орлосон олсноос барьж шатандаа өгсөн гарчээ. Симон дүү шигээ тун нинжин сэтгэлээр халамжлан дэмжинэ.

	Уулиншпигелийг хэвтүүлээд, ингэж согтсонд нь харамсан, залуу хүнийг нигүүлсэн соёрхохыг бурхандаа мөргөөд доошоо буусанд, Уулиншпигель түүнийг олон удаа сэрээдэг байсан нөгөө алхны цохилтыг удалгүй сонсов.

	Сэмхэн босож, нарийхан шатаар хөл нүцгэн, буув. Ийм янзаар далан хоёр шат өнгөрөхөд дутуу хаасан жижигхэн хаалга дайралдан, завсраар нь гэрэл үзэгдэв.

	Симон аугаа их хэвлэлийн урлагийн эрхлэгч Лоренц Костер гэдэг их хүний үеийн хуучин үсгээр хуудас хэвлэж байв.

	— Чи энд юу хийж байгаа юм бэ гэж Уулиншпигель асуув.

	— Хэрэв чи шуламс ирсэн юм бол намайг ховлож цаазын газар аваач, хэрэв чи бурхнаас юм бол ам чинь, чиний хэлний гяндан болог гэж айж хэлэв.

	— Би, бурхнаас юм, чамд ямар ч муу юм хийх үгүй гэж Уулиншпигель тайтгаруулаад — гэвч чи юу хийж байгаа юм бэ? гэв.

	— Библи бурхны номлол хэвлэж байна гэж Симон хариулав. Юу гэвэл өдөр нь эхнэр хүүхдээ тэжээх гэж цог жавхлант хааны хэрцгий муухай зарлигуудыг хэвлэдэг. Шөнөдөө бурхны мөн үнэн үгийг тарааж, өдөрт хийсэн муу явдлаа наманчлахыг хичээдэг.

	— Чи сэтгэл хатуужилтай юм гэж Уулиншпигель хэлэв.

	— Би итгэл мөргөлдөө хатуужилтай гэж Симон хариулав.

	Ингээд энэ хэвлэлийн газраас л библи бурхны номлолыг Фламанд хэлээр гаргаж Брабант, Фландр, Голланд, Зеланд, Утрехт, Овериссел мөн Гельдренээр Христос болон үнэний төлөө амьдралаа зориулсан Симон Праатыг шийтгэж толгойг цаазаар авсан тэр өдөр хүртэл тархаж байв.

	
XX

	Нэг удаа Симон, Уулиншпигельд хандаж:

	— Дүү минь сонс, чи аль хэр эрэлхэг вэ? гэхэд

	— Испани хүнийг үхтэл нь балбаж зодох, алуурчныг алах, хорон санаат муухай амьтныг дийлэх тийм чадалтай.

	— Чи задгай галын пийшингийн яндангаар орж чимээгүйхэн суугаад, тасалгаанд юу ярьж байгдаг сонсож чадах уу?

	— Бурхны өршөөлөөр нуруу эрүүл, булчин уян хатан болохоор би яндан дотор муур шиг хэчнээн ч тогтож чадна.

	— Чи аль хэр тэсвэртэй, ойтой бил ээ?

	— Клаасын чандруу зүрхийг минь дэлдэж байна.

	— Тэгвэл чи сонсож бай гэж хэвлэгч хэлээд, — энэ эвхсэн хөзрийг аваад Дендермондод очиж, энд зураастай байгаа байшингийн хаалгыг хоёр удаа чанга, нэг удаа аяархан цохиорой. Тэгэхлээр чамд хаалга нээж өгөөд яндан хөөлөгч мөн үү гэхэд чи, би туранхай, хөзрөө гэгээгүй гээд түүнийгээ үзүүлээрэй. Түүний дараа, Тиль чи үүргээ биелүүлээрэй. Фландрийн газар нутагт их зовлон гамшиг тохиолджээ. Чамд урьдаас зэхэж цэвэрлэсэн задгай галын пийшингийн янданг зааж өгнө. Түүн дотор хөлийн тулгуур, сууж болох банз бий. Хэрэв чамд тайлж өгсөн хүн янданд орох ёстой гэвэл үгийг нь дуулж, тэндээ хөдлөхгүй суугаарай. Чиний нуугдсан пийшинтэй тасалгаанд нэр төртэй ноёд, Ораны хунтайж дуугүй Вильгельм, гүн Эгмонт, Горн, Гоохстратен, Людвиг Нассауский Вильгельмын эрэлхэг дүү ийм улс цугларцгаана. Эх орноо аврах гэж энэ ноёд чухам юу хийх гэж байгааг шинэтгэгч бид мэдэх ёстой юм.

	Ингээд дөрөвдүгээр сарын нэгэнд Уулиншпигель, тушаасан бүхнийг биелүүлж пийшингийн янданд сууж байв. Гал түлээгүй нь таатай байсан бөгөөд Уулиншпигель утагдаагүй байхдаа арай илүү сайн сонсоно гэж бодож байв.

	Удалгүй танхимын хаалга тэлэгдэж салхи нэвт сэнгэнэхэд салхи түүний анхаарлыг сэргээнэ гэж бодоод тэсвэртэй байлаа.

	Дараа нь танхимд Ораны хунтайж болон Эгмонт гэх зэрэг улс орж ирэхийг сонсов. Тэд юмыг урьдаас болгоомжлон байгаа тухай, хааны хилэгнэлийн тухай, санхүү, албан татварыг хариугүй муу удирдаж байгаа тухай ярьж эхлэв. Тэдний нэг нь эрс ихэмсэглэн тод ярьсан нь Эгмонт байв. Уулиншпигель Гоохстратеныг сөөнгө хоолойгоор нь, Горныг чанга дуугаар нь, Людвиг Нассаускийг түүний цэрэг маягийн эрс хатуу үгээр нь, дуугүй Вильгельмийг үг бүрээ дэнсэн дээр дэнсэлж байгаа юм шиг аажуухан хэлдгээр нь таньсантай адил мөн үүнийг таньжээ.

	Гүн Эгмонт, Хеллегатэд юу хийхийг шийдэх цаг байсан болохоор яагаад эд дахин цуглаж байгаа юм бэ гэж асуусанд, Горн хариулсан нь:

	— Цаг хурдан өнгөрч байна. Хаан хилэгнэжээ. Цаг алдах хэрэггүй гэвэл Ораны хунтайж

	— Улс орон аюулд ороод байна. Дайсны довтолгооноос хамгаалах хэрэгтэй гэв.

	Эгмонт, хаан түүнийг ивээгчид улс орон тайван байхад яагаад цэрэг явуулах нь зүйтэй гэж үзсэн нь хачирхалтай юм гэж сэтгэл түгшин хариулав. Үүнд Дуугүй хариулсан нь:

	— Филипп хаан, Нидерландад арван дөрвөн корпустай бөгөөд цэргүүд нь цөмөөрөө Гравелин, Сен-Кантены дэргэд тэднийг захирч байсан хүнд үнэнч ажээ гэв.

	— Ойлгохгүй байна гэж Эгмонт хэлэв.

	— Би үүнээс өөр юм хэлэх үгүй. Гэвч гүнтэн танд юуны өмнө ноёд та бүхэнд золгүй баривчлагдсан Монтиньигийн бичсэн захидлыг уншиж өгнө гэж хунтайж хариулав.

	Монтиньигийн бичсэн тэр захидлуудад: «Хаан, Нидерландад болсон явдалд тун их хилэгнэж байгаа бөгөөд цаг болоход хайхрамжгүй байгсдыг залхаан шийтгэнэ» гэжээ.

	Тэгтэл гүн Эгмонт, даарч байна. Пийшингээ галлах юм сан гэв. Хоёр их хэргэмтэн захидлын тухай ярилцаж байх зуур гал түлжээ.

	Яндан бөглөөтэй байсан болохоор гал сайн асаж өгөхгүй тасалгаа нь утаагаар дүүрчээ.

	Дараа нь Гоохстратен испанийн элч Алавын, захирагч хатанд явуулсан элчээс хураасан захидлыг хахаж цацан уншив.

	— Элч, Нидерландад болсон замбараагүй. явдлын гэм буруутан нь Ораны хунтайж, Эгмонт, Горн гурав юм. Эдэнд ивээл үзүүлж тэдний ачаар улс орон дуулгавартай байгаа юм гэсэн итгэл төрүүлэх нь чухал. Харин нөгөө Монтиньи Бергес хоёрын тухайд бол байх ёстой газраа байцгааж байг гэж мэдэгджээ.

	«Ёх, Испанийн шинэ гяндангаас Фландрийн утаатай пийшин дээр гэж би бодно. Яагаад гэвэл тэнд нойтон хана туурганд дүүжлүүр ургадаг» гэж Уулиншпигель хэлэв.

	— Элч цааш нь, хаан Мадридад байхдаа: «Нидерландад болж байгаа бүх юм манай хааны засгийг бусниулан шашин мөргөлийн ариун гэгээн явдлыг доромжилж байгаа болохоор хэрэв бид бослогыг залхаан цээрлүүлэхгүй бол манай бусад газар нутгийг аюулд оруулна. Бид Нидерландад биеэрээ хүрэлцэн очиж пап ламтан эзэн хаан хоёрыг дэмжлэг үзүүл гэж уриалахаар шийдлээ. Одоогийн муу явдалд ирээдүйн сайн сайхан нуугдаж байна. Нидерландыг бид ямар ч болзолгүйгээр захирагдах болгож засаг, шашин шүтлэг, захиргааг бидний эрх мэдэлд тохируулан шинэтгэн байгуулна» гэж хэлсэн юм хэмээн бичжээ.

	«Ээ, хаан Филипп ээ, хэрэв би өөрийнхөө дураар, чиний хувь заяаг шийдэж чаддаг сан бол миний Фламанд бороохойд чиний сүвээ, гар, хөл чинь нэлээд өөр болон хувилах сан ажээ. Толгойг нь нуруунд чинь хоёр хадаасаар бэхэлчхээд тийм байдлаараа ардаа тавьсан булшийг гэдрэг харж харгислал, өөрчлөлтийн хаанчлалынхаа тухай дуугаа дуулж чадах эсэхийг чинь харах юм сан» гэж Уулиншпигель дотроо бодов.

	Дарс барихад Гоохстратен босоод:

	— Эх Орныхоо төлөө ууя! гэж хундага өргөв.

	Цөм түүнтэй ам нийлэхэд тэр хундагаа хөнтөрч ширээн дээр тавиад

	— Бельгийн тайж нарт хувь заяагаа шийдэх цаг болов. Батлан хамгаалалтын арга замыг бодох хэрэгтэй гээд хариу хүлээх зуураа ганц ч үг дуугарахгүй байгаа Эгмонт дээр хараагаа тусгав.

	Гэтэл Дуугүй:

	— Хэрэв сен-Кантен, Гравелины дэргэд хоёр удаа Франц улс догдолж байсан бөгөөд Фламандын цэрэгт цаглашгүй нөлөөтэй Эгмонт бидэнд тусалж Испанийн довтолгоог гаргахгүй бол бид өөрсдийгөө хамгаалж чадна гэхэд гүн Эгмонт:

	— Бид бослого гаргагчид болох ёстой гэж бодоход ван хаантныг би хэт их өргөмжлөн хүндэтгэдэг юм байна. Түүний хилэгнэлээс айж байгаа хүн байвал эндээс гарч одох биз ээ. Би хоцорно. Яагаад гэвэл би вангийн дэмжлэггүйгээр амьдарч чадахгүй гэж хариулав.

	— Филипп тун хэрцгий ширүүнээр өшөөгөө авч чаддаг гэж Ораны хунтайж хэлбэл

	— Би түүнд итгэж байна гэж Эгмонт хариулав.

	— Толгойгоороо юу? гэж Нассаусский асуувал

	— Толгой минь ч, бие цогцос минь ч, миний үнэнч байдал ч, цөм хаантанд хамаатай гэв.

	— Найз минь, би чиний холбоотон шүү дээ гэж Горн хэлбэл

	— Урьдаас харж мэдэх ёстой, хүлээх хэрэггүй гэж Ораны хунтайж давтав.

	— Би Граммонд хорин хоёр шинэчлэгчийг дүүжилсэн! гэж Эгмонт сэтгэл бахдангуй хэлээд: — Хэрэв тэдний номлол зогсож бурхны төлөө тэмцэгчдийг цээрлүүлбэл хааны хилэн номхорно гэв.

	— Ай, даа барагтайхан л найдвар байна гэж Ораны хунтайж хэлэв.

	— Итгэлээр нь зэвсэглэцгээе хэмээн Эгмонт хэлбэл

	— Итгэлээр л зэвсэглэцгээе гэж Горн хэлэв.

	— Итгэлээр биш, харин илд мэсээр л зэвсэглэх хэрэгтэй гэж Гоохсратен сөрөхөд Дуугүй явахаар бослоо.

	— Нутаг үгүй хунтайж баяртай! гэж Эгмонт хэлэв.

	— Толгойгүй гүнтэн баяртай гэж Ораны хунтайж хариулав.

	— Хонийг бол нядлагч хүлээдэг, харин эх орноо аварч байгаа дайсныг алдар цуу хүлээдэг гэж Людвиг Нассауский хэлэв.

	— Чадахгүй, хүсэх ч үгүй байна гэж Эгмонт хэллээ. «Гэмгүй олон хэлмэгдэгсдийн цус ордны бялдуучийн толгой дээр тусаг» гэж Уулиншпигель хэлэв.

	Цугларагсад тарцгаав.

	Тэгээд Уулиншпигель пийшингээсээ гарч сонссон мэдээгээ Симон Праатад хэлэхээр яаран гүйв.

	— Эгмонт урвагч, бурхад хунтайжийн талд гэж Симон хэлэв.

	Герцог яасан бэ? Герцог Алыба бүр Брюссельд байгаа! Жигүүрт агт минь хаана байна вэ?

	УУЛИНШПИГЕЛИЙН ДОМОГ - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Эскориал — II Филиппт зориулж Мадридаас 40 километрийн зайтай барьсан хийд бунхан бүхий орд




	[←2]
	 Sapermillemente — үгчилбэл «Saperment мянган удаа» гэсэн үг («sacrament— «ариун ивээл» гэснийг гуйвуулжээ.)




	[←3]
	 Алиачийн овоодойг олноор хатгаж оёсон хар цув бол Нидерландын тайж нарын оппозиц холбооны гишүүдийн хувцас юм




	[←4]
	 Апабантист — германы тариачдын дайнд идэвхтэй оролцогч хотын борчууд, гар урчуудын сонирхлыг хамгаалагчдын хөдөлгөөнийг ингэж нэрлэдэг байв. (ред.)




	[←5]
	 Минорит — лам нарын орден (зиндаа)




	[←6]
	 Benedicite (латинаар адисална уу) — католик хийдэд хоолны өмнө уншдаг мэгзэм (уншлага) Gratias agamus Deo латинаар «бурхандаа»

